
MINUTI

Il-Minuti tal-Laqgħa Nru. 30 li saret fl-14 ta’ Novembru 2018, ġew konfermati.

KORRISPONDENZA

IĊ-CHAIRPERSON (Onor. Beppe Fenech Adami): Insellmilkom u ngħaddu mal-ewwel għall-korrispondenza. Wara s-seduta li għaddiet il-Kumitat kien talab xi informazzjoni mingħand iċ-Chief Executive Officer (CEO) tal-Lands Authority, is-Sur James Piscopo, rigwardanti s-suġġett li qed jiġi diskuss minn dan il-Kumitat bħalissa. Fil-fatt il-Kumitat talab lis-Sur Piscopo jindika jekk il-€21,119 li l-Awditur kien indika fir-rapport tiegħu dwar l-art fil-Fekruna bħala li għadhom pendenti li għandhom jitħallsu, ġewx miġbura mid-Dipartiment tal-Artijiet. Is-Sur Piscopo wieġeb li dan l-ammont għadu ma ġiex irkuprat u li ngħataw struzzjonijiet immedjati biex issir komunikazzjoni legali bil-miktub mas-sidien biex dan l-ammont jinġabar fl-iqsar żmien possibbli. 

Korrispondenza oħra hija email datata 15 ta’ Novembru 2018, mibgħuta mis-Sur Keith Mercieca mill-Uffiċċju tal-Awditur Ġenerali. Is-Sur Mercieca kien intalab jagħti informazzjoni lil dan il-Kumitat dwar din il-materja li qegħdin niddiskutu llum, u ċjoè min kienu l-membri tal-Property Evaluations Committee (PEC) u l-Arbitration Committee, u  s-Sur Mercieca bagħat jindika l-persuni li kienu jagħmlu parti minn dawn iż-żewġ kumitati.  Din il-korrispondenza se titla’ fuq il-website tal-Parlament. 

Ngħaddu issa għat-tieni item li għandna fuq l-aġenda llum.











DISKUSSJONI DWAR IR-RAPPORT TAL-AWDITUR ĠENERALI INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST PAUL’S BAY” (Kont.)

IĊ-CHAIRPERSON:  Ninsabu fl-istadju li n-naħa tal-Gvern qiegħda tindika x-xhieda tagħha u llum ġie ndikat is-Sur Raymond Vella biex jixhed quddiem dan il-Kumitat. 

ONOR. ROBERT ABELA: Mr Chairman, qabel insejħu lis-Sur Vella xtaqt nagħmel domanda lill-Awditur Ġenerali biex niċċara punt.

IĊ-CHAIRPERSON: Nitlob lill-Awditur Ġenerali  sabiex, jekk jogħġbu, jersaq madwar il-mejda. 

Is-Sur Charles Deguara, Awditur Ġenerali, ħa postu madwar il-Mejda.

IĊ-CHAIRPERSON:  Sur Awditur, l-Onor. Abela se jagħmillek xi mistoqsijiet.

ONOR. ROBERT ABELA: Sur Deguara, l-ewwel nett naqblu li r-raġuni li kien ta l-Gvern ta’ dakinhar għall-esproprju tal-art tal-Fekruna kienet li kien hemm skop pubbliku? 

IS-SUR CHARLES DEGUARA (Awditur Ġenerali):  Naqblu.

ONOR. ROBERT ABELA:  L-iskop pubbliku fiex kien jikkonsisti?

IS-SUR CHARLES DEGUARA: Biex in-nies ikollhom aċċess għal dik il-biċċa tal-bajja.

ONOR. ROBERT ABELA: Dak kien l-ewwel esproprju li sar fl-1996. X’kien l-iskop ġenerali rigward l-esproprju li l-proċess tiegħu beda mill-2007 ‘il quddiem, anke jekk tabbinah mal-wegħda elettorali tal-Partit Nazzjonalista fl-2008?

IS-SUR CHARLES DEGUARA: Biex speċi l-ambjent jerġa’ jiġi restawrat fl-istat naturali tiegħu.

ONOR. ROBERT ABELA: Ħalli nirriferik għar-rapport tiegħek, paġna 54, paragrafi 2.6.3 u 2.6.4. Stabbilit li l-iskop pubbliku kien jikkonsisti fir-restawr tal-ambjent, inti ġustament fir-rapport tiegħek għedt – u bħalek ħass id-Direttur Ġenerali tad-Dipartiment tal-Artijiet –  li  għal dan l-esproprju kien meħtieġ, skont il-prassi li kien hemm dak iż-żmien, it-talba u l-eventwali kunsens tal-Ministru responsabbli mill-Ambjent. Min kien il-Ministru responsabbli mill-Ambjent dakinhar?

IS-SUR CHARLES DEGUARA: L-Onor. Mario De Marco.

ONOR. ROBERT ABELA: Naqblu li d-Direttur Ġenerali tad-Dipartiment tal-Artijiet, tant kemm ħass li kienet meħtieġa t-talba u l-kunsens tal-Onor.  Mario De Marco biex ikun jista’ isir dan l-esproprju, kien kitiblu biex jagħti l-kunsens tiegħu. X’kienet it-tweġiba tal-Onor. Mario De Marco li jien qed nara li waslet lura fil-11 ta’ Jannar, 2013?

IS-SUR CHARLES DEGUARA: Safejn naf jien ma kienx hemm tweġiba, sempliċement ġiet acknowledged l-ittra. 

ONOR. ROBERT ABELA: Jiġifieri l-Onor. De Marco kien għamel acknowledgement, imma ma kienx wieġeb.

IS-SUR CHARLES DEGUARA: Is-segretarju tiegħu kien għamel acknowledgement tagħha.

ONOR. ROBERT ABELA: Però inti, Sur Deguara, mort fi stadju ulterjuri, u naħseb li sewwa għamilt, għax meta bdejt tagħmel l-investigazzjoni tiegħek staqsejt lill-Onor. De Marco rigward il-kwestjoni tat-talba li kien għamel biex ikun hemm dan l-esproprju u x’kienet il-pożizzjoni tiegħu. X’kienet it-tweġiba li kien tak l-Onor. De Marco dakinhar? Se nirriferik ftit għall-ewwel linja ta’ paragrafu 2.6.4. Inti kont għamilt query lill-Onor. De Marco u hu kien qallek li bħala Ministru responsabbli mill-Ambjent – u allura li taħtu kien jaqa’ dan l-esproprju – ma kien għamel ebda talba għall-esproprju tal-art fil-Fekruna. Tikkonfermah dan?

IS-SUR CHARLES DEGUARA: Iva, hekk hu. 

ONOR. ROBERT ABELA: Il-kronoloġija hija li d-Direttur Ġenerali tal-Artijiet talab lill-Ministru responsabbli, jiġifieri l-Ministru Mario De Marco, biex jagħmillu talba għall-esproprju, din it-talba ma waslitx, però xorta waħda sar l-esproprju.

IS-SUR CHARLES DEGUARA: Hekk hu.  Minn ministru ieħor. 

ONOR. ROBERT ABELA: Min kien il-ministru l-ieħor?

IS-SUR CHARLES DEGUARA: Safejn naf jien l-Onor. Jason Azzopardi.

ONOR. ROBERT ABELA: Jiġifieri kwestjoni li kienet taqa’ taħt l-Onor. Mario De Marco tant li d-Dipartiment tal-Artijiet talab il-kunsens tiegħu, l-Onor. De Marco ma jagħmilx talba u ma jagħtix il-kunsens u jidħol fuqu ministru ieħor, li kien l-Onor. Jason Azzopardi, u l-esproprju jsir bil-pinna tal-Ministru Jason Azzopardi. Hekk qed nifhem li ġraw l-affarijiet.  Hux hekk?

IS-SUR CHARLES DEGUARA: Hekk hu. 

IĊ-CHAIRPERSON: Għall-korrettezza rrid ngħid li l-purpose tal-expropriation  ma kien l-ambjent xejn, però kien biex ikun hemm access to the foreshore...

ONOR. ROBERT ABELA: Sur President, id-Dipartiment tal-Artijiet innifsu għamel it-talba għall-kunsens tal-Onor. Mario De Marco.  Dażgur li kien jaqa’ taħt il-Ministeru għall-Ambjent!

IĊ-CHAIRPERSON: Onor. Abela, inti għedt li r-raġuni għalfejn kellha tiġi esproprjata din l-art kienet l-ambjent. Issa jien qed ngħidlek li skont kif jirriżulta minn dan ir-rapport stess, l-ambjent m’għandu x’jaqsam xejn, imma l-prinċipju tal-expropriation kien li kien hemm policy tal-Gvern li jesproprja artijiet biex ikun hemm aċċess tal-pubbliku għall-foreshore. 

ONOR. ROBERT ABELA: Kien id-Dipartiment tal-Artijiet innifsu li qal li din taqa’ taħt l-Onor. Mario De Marco.

IS-SUR CHARLES DEGUARA: Il-Ministru Jason Azzopardi kien qal li ladarba ngħata l-permess l-ewwel darba, hu ħass li t-tieni darba kienet qisha estensjoni tal-ewwel permess.  Qed nagħti żewġ verżjonijiet.

IĊ-CHAIRPERSON: Il-kollegi qegħdin jgħidu li jkollok aċċess għall-foreshore huwa ...

ONOR. ROBERT ABELA: Mhux x’għedna aħna, imma x’qal id-Dipartiment tal-Artijiet, u ċioè li kienu meħtieġa t-talba u l-kunsens tal-Onor. Mario De Marco.  L-Onor. De Marco m’għamel xejn u huma baqgħu għaddejjin.

IĊ-CHAIRPERSON: Iswed fuq l-abjad ir-Rapport tal-Awditur jgħid li kien hemm wegħda elettorali tal-Gvern Nazzjonalista li jingħata aċċess lill-pubbliku għall-foreshore u ġew identifikati diversi siti, fosthom tal-Fekruna. Tista’ tgħid li konsegwenzjali hemm aspett ambjentali, però l-prinċipju wara din l-esproprjazzjoni m’għandu x’jaqsam xejn mal-ambjent.

ONOR. ROBERT ABELA:  Imma dak x’qed tgħid int!

IĊ-CHAIRPERSON:  Iva, Onor. Abela, qed ngħidha jien.

ONOR. ALEX MUSCAT: Sur President, jekk fil-kas ħu postu u poġġi bħala xhud għax inti hawnhekk qisek... Inti qed tiddefendi dak l-aġir, meta l-kompitu tiegħek hawnhekk, bid-dovut rispett, mhuwiex li tiddefendi – li hija biċċa xogħol diffiċli, ma rridx inkun fiż-żarbun tiegħek, biex ma tifhimnix ħażin – l-aġir ta’ sieħbek.

IĊ-CHAIRPERSON: Jien qed niċċara l-ispin tagħkom u qed nissuġġerilek li r-raġuni uffiċjali għalfejn ġiet esproprjata dik l-art hija biex jingħata aċċess lill-pubbliku għall-foreshore.

ONOR. ROBERT ABELA: U x’jiġi dak? Mhux ambjent? 

IĊ-CHAIRPERSON: Issa mbagħad għedli inti. Għall-Onor. Abela dak huwa ambjent. 

ONOR. ROBERT ABELA: Sur President, ippermettili ftit, jekk jogħġbok, għax ma naħsibx li qegħdin inkunu fair. F’paragrafu 2.6.3, l-Awditur kiteb hekk:

“Subsequent to the approval by the Minister MFCC...”, 

 - jiġifieri qed jirreferi għall-Onor. Jason Azzopardi – 

“...the DG GPD...”, 

– allura d-Direttur tal-Artijiet – 

“...submitted correspondence to the Minister MTCE, the Hon. Dr Mario de Marco, on 11 January 2013, copied to the Minister MFCC. In this correspondence, the DG GPD provided details relating to the expropriation and stated that the terms of exchange had been negotiated. However, in order for the expropriation to proceed,...”, 

- dan x’qed jgħid il-Kummissarju tal-Artijiet -  

“...a formal request had to be made by the competent authority, endorsed by the responsible Minister, in this case, the Minister MTCE.”,

- il-Ministru responsabbli, mhux skont jien jew skont int imma skont  il-Kummissarju tal-Artijiet, kien l-Onor. Mario De Marco. Imbagħad ikompli jgħid hekk:

“...Although this letter was acknowledged on 16 January 2013 by the Private Secretary to the Minister MTCE, the NAO was not provided with documentation indicating that a formal request was made by the Minister.”.

- qed jirriferi għall-Onor. Mario De Marco -  

“Queries in this regard were submitted by the NAO to the Minister MTCE,...”,
 
- jiġifieri lill-Onor. Mario De Marco – 

“...who stated that no request, formal or otherwise, was made by him for the expropriation of the property at Fekruna Bay.”. 

U baqgħu għaddejjin xorta waħda. 

IĊ-CHAIRPERSON: Dan jikkonferma dak li qed ngħid jien għax qed jgħid li kull ministru fid-dekasteru tiegħu jista’ jagħmel request for expropriation. Ikollok il-ministru għall-industrija jagħmel request for expropriation  biex tinbena fabbrika, ikun hemm il-ministru għat-turiżmu jagħmel request biex tingħata l-art tad-DB...

ONOR. ROBERT ABELA: Inti Chairman ta’ kumitat jew avukat tal-Onor. Jason Azzopardi?

IĊ-CHAIRPERSON: Se nwieġbek, Onor. Abela. Jien ma nħalli lil xi ħadd iqarraq bin-nies.

ONOR. ROBERT ABELA: Min qed iqarraq bin-nies? Jiġifieri jien li qed naqra mir-Rapport tal-Awditur Ġenerali qed inqarraq bin-nies?

IĊ-CHAIRPERSON: Iva.

ONOR. ROBERT ABELA: Dak kumment li lanqas nistennih mingħandek!  Dan x’kiteb l-Awditur Ġenerali. 

IĊ-CHAIRPERSON: Meta inti tiddeduċi li dak kien proġett tal-Ministeru għat-Turiżmu...

ONOR. ROBERT ABELA: Mhux jien għedtu, il-Kummissarju tal-Artijiet innifsu, li talab il-kunsens, qalu.

IĊ-CHAIRPERSON: L-Awditur fir-rapport tiegħu qal li l-Ministru għat-Turiżmu deherlu li ma kellux iwieġbu għax ma kienx hu li għamel ir-request for expropriation. Therefere the request for expropriation ma kenitx materja li taqa’ taħt il-Ministeru għat-Turiżmu. 

ONOR. ALEX MUSCAT: Sur President, la ħadt post ix-xhud, ħalli nistaqsik...

IĊ-CHAIRPERSON: Therefore ir-raġuni tal-esproprjazzjoni kienet aċċess għall-foreshore  u mhux biex jitwettaq...

ONOR. ALEX MUSCAT: Liema ministru għamel it-talba? Min għamilha t-talba?

IĊ-CHAIRPERSON: Il-ministeru tal-Onor. Jason Azzopardi li dak iż-żmien kien il-Ministru nkarigat minn public spaces...

ONOR. ALEX MUSCAT: Kien hemm talba formali?  L-NAO sab talba formali għall-esproprju tal-art li ma kenitx diġà ġiet esproprjata qabel? 

IS-SUR CHARLES DEGUARA: Le, ma sabx għax l-Onor. Azzopardi ħass – qed nagħti l-veduti tiegħu – li ladarba kien hemm l-esproprjazzjoni tal-foreshore, dik l-istess talba tal-bidu setgħet tintuża għall-esproprjazzjoni tal-proprjetà. 

ONOR. ALEX MUSCAT: U legalment dak il-punt huwa validu? 

IĊ-CHAIRPERSON:  Dażgur li huwa validu.

IS-SUR CHARLES DEGUARA: M’iniex avukat. Jien sempliċement qed nagħti ż-żewġ verżjonijiet.

ONOR. JULIA FARRUGIA PORTELLI: Ħu paċenzja, Sur President, il-mistoqsija mhux lilek qed issir; għandna xhud u qed jixhed, tinterrompix. 

ONOR. ALEX MUSCAT: Jien qed nistaqsi lill-Awditur Ġenerali. Bejn l-1995 u l-1996 saret talba għall-esproprju ta’ biċċa art, u ġiet esproprjata.

IS-SUR CHARLES DEGUARA: Hekk hu, għall-foreshore.

ONOR. ALEX MUSCAT: Wara kien hemm talba għal esproprju ulterjuri.

IS-SUR CHARLES DEGUARA: Għall-proprjetà.

ONOR. ALEX MUSCAT: Qed nifhmu sew li qatt ma saret talba formalment għaliha?

IS-SUR CHARLES DEGUARA: Għat-tieni waħda?

ONOR. ALEX MUSCAT: Iva.

IS-SUR CHARLES DEGUARA: Ma saritx għax il-Ministru Azzopardi – u qed nikkwota x’qalilna hu – ħass li l-ewwel talba kienet għadha tajba għat-tieni waħda wkoll.

ONOR. ALEX MUSCAT:  Jien illum, għal dnubieti, inzertajt inpoġġi fuq l-Awtorità tal-Artijiet u naf li ministru ma jagħmilx talba ġenerika, imma jibgħat jannetti pjanta ta’ xi jrid eżattament. La t-tieni talba ma saritx, allura jfisser li l-esproprju sar bl-amment, mingħajr pjanti u mingħajr ma ġiet identifikata l-area li hemm bżonn għal skop pubbliku? 

IS-SUR CHARLES DEGUARA: Mill-indaġini tagħna jirriżulta li l-Ministru Mario De Marco ma weġibx għal dik l-ittra. Qatt ma talab.

ONOR. ALEX MUSCAT: Jiġifieri qegħdin nitkellmu dwar biċċa art li ġiet esproprjata mingħajr it-talba formali ta’ xi ministru li jgħid li apparti l-foreshore irid anke l-binja. 

IS-SUR CHARLES DEGUARA: Tista’ tinterpretaha hekk. Dik hija verżjoni – u hawnhekk jien qed inkun fair u qed nagħti ż-żewġ verżjonijiet – imma mbagħad il-verżjoni tal-Ministru Jason Azzopardi kienet li ladarba kien hemm talba fil-bidu nett għal esproprjazzjoni tal-foreshore, allura qal li dik l-istess request  baqgħet valida. Qed ngħid x’qal hu.

ONOR. ROBERT ABELA: Se nipprova nifhem x’qed jgħid l-Onor. Azzopardi. (Interruzzjonijiet)  Iva, għenni.  Inti nzertajt taf sew dwar Amministrazzjonijiet ta’ qabel l-1996! Fiż-żmien l-Amministrazzjoni Nazzjonalista tal-1996 saret talba għall-esproprju ta’ art fil-Fekruna li kienet tikkonċerna l-foreshore u li kienet, pereżempju, ta’ metru wieħed.  Sar proċess li ntemm fl-2004 li fl-aħħar tiegħu l-Qorti Kostituzzjonali kkonfermat li dak l-esproprju ta’ metru kien validu u seta’ isir. Il-Qorti kienet ikkummentat ukoll li d-daqs kien dak li kien meħtieġ biex il-pubbliku seta’ igawdi l-foreshore. Ir-raġunament li uża l-Onor. Jason Azzopardi snin wara s-sentenza tal-2004 kien, li bl-istess kunsens tal-esproprju ta’ dak il-metru lura għall-1996, seta’ jesproprja 100 metru fl-2013.  Dak hu r-raġunar li uża? Raġunar perikoluż!

IS-SUR CHARLES DEGUARA: U qiegħda miktuba ċar u tond f’paragrafu 2.6.5 fejn jingħad li:

“...the Minister MFCC maintained that the expropriation of the Fekruna Bay property was a continuation of the expropriation of the foreshore, and therefore, the request by the then Minister for the Environment was still valid.”.

ONOR. ALEX MUSCAT: Din hija legalment irregolari. 

IS-SUR CHARLES DEGUARA: Kieku naf  inwieġbek inwieġbek, imma onestament ma nafx inwieġeb.

ONOR. ALEX MUSCAT: Hija legalment irregolari żgur, mhux forsi. Legalment wieħed jista’ jiċċalinġja li dak l-esproprju ma messu qatt sar għax qatt ma saret it-talba. 

ONOR. CHRIS SAID: Għandek żball għax l-istess paragrafu 2.6.4 jgħid: 

“In this case the GPD had proceeded without the request by the Minister MTC as to was requested to conclude....”.

ONOR. ROBERT ABELA: Naħseb li għandek żball.

ONOR. CHRIS SAID: Le, ma kellux bżonn għax ir-rapport stess qed jgħid:

“...by the minister concerned was an established practice, this did not emanate from a specific legal provision.”.

Jiġifieri ma kien hemm l-ebda liġi...

ONOR. ROBERT ABELA: Għall-prassi qed jgħid. Aqra sew x’jgħid għax din inzertajt nafha jien.

ONOR. CHRIS SAID: Onor. Abela, il-kollega tiegħek qed jgħid li kienet illegali. Hemm differenza bejn li ma timxix ma’ prattika u li ma timxix ma’ liġi. F’dan il-każ ma kienx hawn liġi. L-Awditur stess qed jgħid li m’hemmx.... 

ONOR. ROBERT ABELA:  Xi standards għandkom fejn tridu!

ONOR. ALEX MUSCAT: Onor. Said, inti avukat u se nitolbok parir aktar minn xejn.  Taħseb li huwa tajjeb li nesproprjaw art tan-nies mingħajr talba?

ONOR. CHRIS SAID: Jien m’iniex qiegħed hawnhekk biex nixhed u lanqas biex nagħti pariri lilek, dawk ħudhom mingħand l-avukat, u tippruvax iddawwar l-argument. 
ONOR. ALEX MUSCAT: Imma tajjeb hekk? Dik hija riga tajba?

ONOR. CHRIS SAID: Jien qed ngħidlek li dak li għedt int li din l-esproprjazzjoni kienet illegali minħabba dan il-punt, mhuwiex korrett u mhux jien qed ngħid dan imma r-rapport stess qed jgħid li m’hemm l-ebda liġi li tirregola dan.

ONOR. ALEX MUSCAT: Dak li qed tgħid int ma jirriżultax. 

ONOR. CHRIS SAID: Mela m’aħniex naqraw l-istess ħaġa.

ONOR. ROBERT ABELA: Ħalli nkompli fuq dan li qed jgħid l-Onor. Chris Said. Sur Deguara, id-Dipartiment tal-Artijiet  taħt min kien jaqa’ bħala dekasteru? 

IS-SUR CHARLES DEGUARA: Taħt il-Ministru Jason Azzopardi. 

ONOR. ROBERT ABELA: Naqblu li kien l-istess Dipartiment tal-Artijiet li talab li jkun hemm talba u kunsens tal-Onor. Mario De Marco? 

IS-SUR CHARLES DEGUARA: Hekk hawn miktub. 

ONOR. ROBERT ABELA: Id-Dipartiment tal-Artijiet li jaqa’ taħt Jason Azzopardi ħass li kellu jkun hemm talba u kunsens tal-Onor. Mario De Marco, l-Onor. De Marco m’għamilx din it-talba, ma tax dan il-kunsens, u l-Ministeru ta’ Jason Azzopardi baqa’ għaddej xorta waħda. Naqblu li hekk ġraw l-affarijiet? 

IS-SUR CHARLES DEGUARA: Hekk hu, hekk ġraw. 

ONOR. CHRIS SAID: U meta ġara dan sibtu li nkisret xi liġi? (Interruzzjonijiet) Agħtih ċans jirrispondi, Onor. Abela!

IS-SUR CHARLES DEGUARA: Hemm miktub li ma nkisritx.

ONOR. ROBERT ABELA: Inkissret prassi dipartimentali ta’ snin. 

IS-SUR CHARLES DEGUARA: Hekk hu.

ONOR. CHRIS SAID: Jimporta tispjega, Sur Deguara?

IS-SUR CHARLES DEGUARA: Hekk hu, għax hemm differenza bejn liġi u prassi.

ONOR. ROBERT ABELA: Prassi dipartimentali ta’ snin f’dan il-każ ġiet miksura. Naqblu?

IS-SUR CHARLES DEGUARA: Hekk hu. 

ONOR. ALEX MUSCAT: Nerġa’ ngħid li legali m’iniex, imma bil-liġi l-ġdida żgur li kienet tkun illegali. Jiġifieri intom qegħdin tgħiduli li qabel ma daħlet il-liġi l-ġdida fis-seħħ is-sena li għaddiet il-Gvern seta’ jesproprja mingħajr ma jagħmel talba? L-NAO hekk qed jgħidilna llum?

IS-SUR CHARLES DEGUARA: Mhux hekk qed ngħid. 

ONOR. ALEX MUSCAT: Bla ma ssir dikjarazzjoni.

IS-SUR CHARLES DEGUARA: Jien qed ngħid li d-dikjarazzjoni mill-Ministru ma kenitx b’liġi dak iż-żmien, imma bil-prassi biss. 

ONOR. ROBERT ABELA: Ingħatat xi raġuni f’dan il-każ? Jiġifieri apparti din tal-1996, qed ngħidu li kien hemm kunsens ta’ metru esproprjazzjoni u ġew esproprjati 100 metru. Dik hija l-unika raġuni li ngħatat?

IS-SUR CHARLES DEGUARA: Ir-raġuni kienet li l-kunsens ġie estiż għat-tieni waħda.

ONOR. ROBERT ABELA: Raġunament li ma jsegwix, però anyway. Meta intom għamiltu l-valutazzjonijiet u meta l-Internal Audit and Investigations Department (IAID) għamel il-valutazzjonijiet tiegħu, naqblu li kienu  ġew inkarigati PricewaterhouseCoopers (PWHC)?  Tikkonfermah dan? 

IS-SUR CHARLES DEGUARA: Hekk hu. 

ONOR. ROBERT ABELA: Intom ħadtu l-istimi tal-IAID, imma l-IAID kienu nkarigaw il-PWHC.  Hux hekk?

IS-SUR CHARLES DEGUARA: Hekk hu. Aħna nimxu ma’ standards internazzjonali, li jippermettu li l-NAO...

ONOR. ROBERT ABELA:  Bla dubju.

IS-SUR CHARLES DEGUARA:  Imma ridt nagħmilha ċara li mxejna skont standards internazzjonali.

ONOR. ROBERT ABELA: Kien hemm parti li ttieħdet mingħand il-privat fil-Fekruna u ġiet imparta ma’ proprjetajiet tal-Gvern fis-Swieqi u f’San Ġwann. Mix-xiehda tiegħek fl-aħħar seduta ħareġ li l-proċess tal-esproprju beda sena wara li nbidlu l-parametri tal-iżvilupp dwar l-art fil-Fekruna. Jiġifieri fejn qabel l-art fil-Fekruna ma seta’ isir xejn fuqha, fl-2006 iddaħħlet fl-iskema tal-iżvilupp u seta’ isir żvilupp residenzjali u kummerċjali. Saret stima tal-art fil-Fekruna kif kienet fl-2006 qabel iddaħlet fiż-żona tal-iżvilupp u wara l-2006?

IS-SUR CHARLES DEGUARA: Ma setax isir għax dan sar wara.

ONOR. ROBERT ABELA: Mhux ma setax isir, imma ma sarx. 

IS-SUR CHARLES DEGUARA: Seta’ sar imma ma sarx.

ONOR. ROBERT ABELA: Ħalli nagħmillek domanda ftit ipotetika, però naħseb tista’ tasal għal tweġiba.  Kieku sar dak l-eżerċizzju  naqblu li d-diskrepanza, jiġifieri l-valur tal-art fil-Fekruna, kien jonqos sostanzjalment? 

IS-SUR CHARLES DEGUARA: Iva, dik għedniha fir-rapport.

ONOR. ROBERT ABELA: Allura naqblu li f’dik iċ-ċirkostanza kieku l-esproprju sar qabel l-2006, il-Gvern kien se joħroġ ħafna inqas milli ħareġ?

IS-SUR CHARLES DEGUARA: Dik hija l-konklużjoni. 

IĊ-CHAIRPERSON: Grazzi. Jekk m’hawnx aktar domandi lill-Awditur nitlob li jissejjaħ fil-Kamra s-Sur Raymond Vella.

Is-Sur Raymond Vella daħal fil-Kamra tal-Kumitat akkumpanjat mill-konsulent legali tiegħu, Dr. Siegfried Borg Cole.

IĊ-CHAIRPERSON:  Sur Vella, se tingħata l-ġurament.

IS-SUR RAYMOND VELLA: Jien, Raymond Vella, naħlef li ngħid is-sewwa, is-sewwa kollu u xejn ħlief is-sewwa. Hekk Alla jgħinni. 

IĊ-CHAIRPERSON: Sur Vella, issa se jsirulek xi mistoqsijiet minn din in-naħa tal-mejda. Int għandek kull dritt li jkollok l-avukat tal-fiduċja tiegħek, però l-mistoqsijiet li jsirulek għandhom jiġu mwieġba minnek u mhux mill-avukat tiegħek, sakemm ma jkunux materji ta’ natura legali. Naturalment jista’ ikun hemm ukoll istanzi fejn bil-permess tkun tista’ tikkonsulta mal-avukat tiegħek, però l-mistoqsijiet se jsiru lilek u inti mitlub twieġeb. Infakkrek li qiegħed bil-ġurament li jfisser li trid tgħid is-sewwa u xejn ħlief is-sewwa.

L-Onor. Robert Abela.

ONOR. ROBERT ABELA: L-ewwel nett, x’relazzjoni jew konnessjoni hemm bejnek u Fekruna Ltd.?

IS-SUR RAYMOND VELLA:  Jiena sole director.

ONOR. ROBERT ABELA: Ta’ Fekruna Ltd.?

IS-SUR RAYMOND VELLA: Iva.

ONOR. ROBERT ABELA: Fekruna Ltd. hija kumpanija.  Hux hekk? 

IS-SUR RAYMOND VELLA: Iva.

ONOR. ROBERT ABELA: Għadha teżisti Fekruna Ltd. illum il-ġurnata?

IS-SUR RAYMOND VELLA: Iva. 

ONOR. ROBERT ABELA: Ċert?

IS-SUR RAYMOND VELLA: Iva.

ONOR. ROBERT ABELA: F’ebda mument ma kien hemm process ta’ likwidazzjoni tagħha?

IS-SUR RAYMOND VELLA: Le. 

ONOR. ROBERT ABELA: Jiġifieri għadha teżisti.

IS-SUR RAYMOND VELLA: Iva. 

ONOR. ROBERT ABELA: Għax jien għamilt online search u ma sibthiex fir-registry of companies. Jiġifieri żgur ma sar ebda proċess.

IS-SUR RAYMOND VELLA: Le.

ONOR. ROBERT ABELA: U għadha teżisti llum il-ġurnata.

IS-SUR RAYMOND VELLA: Iva.

ONOR. ROBERT ABELA: Ħalli mmorru mill-ewwel għall-proprjetajiet li qegħdin nitkellmu dwarhom. Illum il-ġurnata inti għadek direttur ta’ Fekruna Ltd.?

IS-SUR RAYMOND VELLA: Iva. 

ONOR. ROBERT ABELA: Din il-kumpanija, lura fl-2013 kienet itteħditilha proprjetà li intom kellkom fil-Fekruna f’San Pawl il-Baħar u minflok ingħatat proprjetjiet fis-Swieqi u f’San Ġwann. Il-proprjetà tas-Swieqi llum x’sar minnha?

IS-SUR RAYMOND VELLA: Il-proprjetà tas-Swieqi għadha għandi. 

ONOR. ROBERT ABELA: U meta ħadtha fl-2013 x’kien hemm fuqha? Kienet art? Kienet żviluppata?

IS-SUR RAYMOND VELLA: Kienet art.

ONOR. ROBERT ABELA: U llum għadha art?

IS-SUR RAYMOND VELLA: Għadha l-istess.

ONOR. ROBERT ABELA: Għadha kif inhi u għadha proprjetà ta’ Fekruna Ltd. Jiġifieri ma sar ebda żvilupp fuqha?

IS-SUR RAYMOND VELLA: Le. 

ONOR. ROBERT ABELA: U qiegħda għall-bejgħ? Hemm konvenju?
IS-SUR RAYMOND VELLA: Le.

ONOR. ROBERT ABELA: Jiġifieri ħallejtha kif inhi, art mhux żviluppata.

IS-SUR RAYMOND VELLA: Hekk hu. 

ONOR. ROBERT ABELA: Qed nitkellmu dwar il-proprjetà tas-Swieqi. Naqblu? 

IS-SUR RAYMOND VELLA: Iva. 

ONOR. ROBERT ABELA: Rigward il-proprjetà ta’ San Ġwann x’inhi s-sitwazzjoni kif ħadtha fl-2013 għal kif inhi llum?
IS-SUR RAYMOND VELLA: Kien sar konvenju u hija mibjugħa.

ONOR. ROBERT ABELA: F’liema sena sar il-konvenju? 

IS-SUR RAYMOND VELLA: Fl-2014. 

ONOR. ROBERT ABELA: U l-kuntratt finali meta sar? 

IS-SUR RAYMOND VELLA: Ma sarx f’salt għax begħtha plots.

ONOR. ROBERT ABELA: Jiġifieri qed nifhem li kienet art imdaqqsa.

IS-SUR RAYMOND VELLA: Iva.

ONOR. ROBERT ABELA: Jiġifieri sar konvenju wieħed fl-2014, imbagħad inbiegħet b’diversi kuntratti fi plots.

IS-SUR RAYMOND VELLA: Hekk hu.

ONOR. ROBERT ABELA: Tiftakar min kienu n-nutara li għamlu l-kuntratti?

IS-SUR RAYMOND VELLA: Kienu diversi.

ONOR. ROBERT ABELA: Min kien l-ewwel nutar li ppubblika l-kuntratt finali? 

IS-SUR RAYMOND VELLA: Ma niftakarx.

ONOR. ROBERT ABELA: Kemm-il kuntratt sar b’kollox? 

IS-SUR RAYMOND VELLA: Għaxra.

ONOR. ROBERT ABELA: Jiġifieri qed nifhem li l-art inbiegħet f’għaxar plots.

IS-SUR RAYMOND VELLA: Iva. 

ONOR. ROBERT ABELA: Qegħdin nitkellmu dwar l-art ta’ San Ġwann li meta għamiltu t-tpartit kienet stmata għal €2,465,000. Kemm begħtu kull plot? Jekk ma tiftakarx inġibu l-kuntratti, imma naħseb li tiftakar għax m’ilux daqstant.

IS-SUR RAYMOND VELLA:  Il-prezz globali tal-konvenju kien ta’ madwar €2.8 miljun apparti l-miżata tal-aġenzija. 
ONOR. ROBERT ABELA: Li kienet ta’ kemm? 

IS-SUR RAYMOND VELLA: Ta’ madwar €200,000. 

ONOR. ROBERT ABELA: Jiġifieri l-miżata tal-aġenzija kienet over and above. It-total kien ta’ €3 miljun.  Hux hekk?

IS-SUR RAYMOND VELLA: Hekk hu. 

ONOR. ROBERT ABELA: Jiġifieri minn fuq din l-art ta’ San Ġwann f’perjodu ta’... Meta sar il-kuntratt finali? Fl-2014?

IS-SUR RAYMOND VELLA: Mhux kollha saru fl-2014. 

ONOR. ROBERT ABELA:  Il-prezz stabbilit fil-konvenju kien €2.8 miljun. Dan baqa’ l-istess prezz li mbagħad ġie rifless u ġie maqsum f’għaxra?

IS-SUR RAYMOND VELLA: Iva.

ONOR. ROBERT ABELA: Jiġifieri sar profitt ta’, bejn wieħed u ieħor,  €400,000 f’sena min-naħa tiegħek?

IS-SUR RAYMOND VELLA: Kemm kienet l-istima?

ONOR. ROBERT ABELA: Kienet ġiet stmata fuq il-kuntratt għall-valur ta’ €2,465,000. 

IS-SUR RAYMOND VELLA: Mela jiġu inqas minn €400,000.

ONOR. ROBERT ABELA: Inti qed tgħid li kien hemm €3 miljun li parti minnhom kienet miżata tal-aġenzija – importanti li mbagħad turina l-agency fee kemm kienet – u allura kellek madwar €350,000 qligħ f’sena.  Hux hekk? Qed nifhem sew?

IS-SUR RAYMOND VELLA: Mhux f’sena għax il-kuntratti għadhom… Fil-fatt baqagħli wieħed ukoll x’nagħmel. 

ONOR. ROBERT ABELA: Saru jew ma sarux?

IS-SUR RAYMOND VELLA: Saru, imma baqa’ wieħed. Porzjon minnhom. 
IĊ-CHAIRPERSON: Bejn l-ewwel kuntratt u l-aħħar wieħed kemm kien hemm żmien?

IS-SUR RAYMOND VELLA: Bejn l-aħħar tal-2015 u l-bidu tal-2016. 

ONOR. JULIA FARRUGIA PORTELLI: Imma għedtilna li l-konvenju sar fl-2014. Tiftakar ix-xahar meta għamiltu l-ewwel konvenju?

IS-SUR RAYMOND VELLA: Dejjem ġeddidnih. 

ONOR. JULIA FARRUGIA PORTELLI: Imma inti ftehemt fuq prezz qabel il-konvenju.

IS-SUR RAYMOND VELLA:  Kien għall-ħabta ta’ Mejju. 

ONOR. JULIA FARRUGIA PORTELLI: Jiġifieri qegħdin ngħidu inqas minn sena minn mindu inti….

IS-SUR RAYMOND VELLA: Le, sena u nofs għax il-permuta saret għall-ħabta ta’ Marzu.

ONOR. JULIA FARRUGIA PORTELLI: Imma inti qabel tagħmel konvenju tkun għamilt advert biex tbigħ il-proprjetà.

IS-SUR RAYMOND VELLA: Le, m’għamiltx.

ONOR. JULIA FARRUGIA PORTELLI: Mela kif sar id-deal?

IS-SUR RAYMOND VELLA: Ġie xi ħadd fuqi, staqsieni jekk dik kenitx tiegħi u jekk irridx inbigħha.  Jien għedtlu li nikkunsidra li nbigħha. 

ONOR. JULIA FARRUGIA PORTELLI: Jiġifieri qabel ma ħriġt l-ebda reklam kienu jafu li ġiet għandek din l-art. Nassumi li kellek xi laqgħat.

IS-SUR RAYMOND VELLA: Naħseb li naxxruli biżżejjed ħwejjeġ barra biex jagħmluli reklam! 

ONOR. ROBERT ABELA:  Kellek reklam tajjeb!

ONOR. JULIA FARRUGIA PORTELLI: Jiġifieri inti qed tgħid li bla ma kellimt qatt lil ħadd ġie xi ħadd fuqek iħabbatlek u jistaqsik fuq l-art.

IS-SUR RAYMOND VELLA: Dak iż-żmien kont għedtilhom li ġietni “daqshekk” u li jekk insib qligħ inbigħha, il-bqija ma nbigħhiex. 

ONOR. JULIA FARRUGIA PORTELLI: Imma għax ġie jħabbatlek xi ħadd, jew għax tkellimt ma’ xi ħadd...

IS-SUR RAYMOND VELLA: Tiġi sal-Belt ukoll tiltaqa’ man-nies. In-nies tkun tafek...

ONOR. JULIA FARRUGIA PORTELLI:  U b’kumbinazzjoni kienu jafu li kellek din l-art li ġiet għandek b’esproprju.

IS-SUR RAYMOND VELLA: Min ikun spekulatur ikun jaf.

ONOR. JULIA FARRUGIA: Allura qegħdin nikkonfermaw li din l-art ġiet spekulata.

IS-SUR RAYMOND VELLA:  Hekk hu.

ONOR. CLAYTON BARTOLO: Sur Vella, int għedtilna li l-kumpanija għadha teżisti u inti direttur tagħha u minn dak iż-żmien ‘il hawn jidher li l-business baqa’ isir fil-kumpanija u l-kumpanija għamlet ukoll kuntratti. Ġew filed accounts u annual returns mar-Registrar of Companies u mal-Malta Financial Services Authority (MFSA)?

IĊ-CHAIRPERSON: Jien m’għandix problema li tagħmlu d-domandi, però l-kuntratt huwa pubbliku u jista’ jiġi esebit. 
ONOR. CLAYTON BARTOLO: Jien mhux fuq il-kuntratt qed nistaqsi; jien m’iniex se nidħol f’numri. Jien staqsejt biss jekk daħlux accounts l-MFSA; ma staqsejtx dwar numri, xejn minn dan.

IĊ-CHAIRPERSON: Jien m’għandi ebda problema li tagħmlu mistoqsijiet dwar il-kumpanija, però tajjeb inżommu mas-suġġett.

ONOR. JULIA FARRUGIA PORTELLI: Mela ħallih iwieġeb la m’għandekx problema!

ONOR. CLAYTON BARTOLO:  Il-mistoqsija hija:  Jekk saru l-kuntratti, l-accounts u l-audited accounts daħlu l-MFSA kif inhu stipulat bil-liġi?

DR. SIEGFRIED BORG COLE (Konsulent legali tas-Sur Raymond Vella): Sur President, jien naħseb li din id-domanda tista’ tinkrimina lix-xhud. The question is very harmless – ma nafx jekk daħħalhomx jew le – però tista’ tinkriminah b’xi mod jew ieħor. 

ONOR. ALEX MUSCAT: Tinkriminah għalxiex? 

DR. SIEGFRIED BORG COLE: Għax hemm penali. (Interruzzjonijiet)

IĊ-CHAIRPERSON:  Jiena nista’ nifhem li huwa rilevanti għalikom il-valuri ta’ dawn il-kuntratti… 

ONOR. CLAYTON BARTOLO: Sur President, jien m’iniex qed nistaqsi dwar il-valuri, jien sempliċement qed ngħid li stabbilixxejna li għandna kumpanija, li din il-kumpanija għadha teżisti u li għandna sole director. Il-mistoqsija tiegħi kienet waħda sempliċi: Din il-kumpanija hija in line mal-liġijiet? Għax din hija kumpanija li qed tagħmel il-kuntratti... Jien ma staqsejtx dwar kemm qalgħet flus. Għadna kemm stabbilixxejna li din l-art ġiet spekulata.

IĊ-CHAIRPERSON: Imma din hija l-materja li qed jeżamina dan il-Kumitat?

ONOR. CLAYTON BARTOLO: Il-materja li qed jeżamina l-Kumitat hija...

IĊ-CHAIRPERSON: Għax issa nibdew nagħmlu laqgħat fuq il-kumpaniji li jidhrilna li għandna…

ONOR. CLAYTON BARTOLO: Xejn affattu. Aħna għandna l-kumpanija Fekruna Ltd. li kienet involuta f’dan l-esproprju u naħseb li għandna dritt inkunu nafu l-fatti kollha dwarha.

ONOR. JULIA FARRUGIA PORTELLI: Qegħdin nitkellmu dwar art li ġiet spekulata u qegħdin nitkellmu wkoll dwar fondi pubbliċi, allura l-mistoqsija fl-opinjoni tiegħi hija leġittima. Sur Vella, l-accounts ippreżentajthom? 

IĊ-CHAIRPERSON: Dak li għandu x’jaqsam fejn jidħlu fondi pubbliċi huwa mertu ta’ dan il-kumitat, però jekk kumpanija ippreżentatx l-accounts jew le, ma naħsibx li huwa parti mid-diskussjoni li għandna quddiemna llum. 

IS-SUR RAYMOND VELLA: It-taxxa tħallset dejjem ma’ kull kuntratt.

ONOR. ALEX MUSCAT: Il-valur li tajtna huwa l-valur totali tal-plots kollha kemm inbigħu jew ta’ plot wieħed?

IS-SUR RAYMOND VELLA: Le, mhux ta’ plot wieħed.

ONOR. ALEX MUSCAT: Jiġifieri huwa l-valur tal-proprjetà kollha kemm inbiegħet. 

IS-SUR RAYMOND VELLA:  Eżatt. 

ONOR. ROBERT ABELA: Il-konvenju ġie ffirmat aktar minn erba’ snin ilu, imma konvenju mhux normali li jkun twil daqshekk. 

IS-SUR RAYMOND VELLA: Dejjem ġeddidnih.

ONOR. ROBERT ABELA: Imma hemm xi raġuni partikolari? 

IS-SUR RAYMOND VELLA: Għax dak li jkun ma jkunx biegħhom. Min spekulahom, biegħ lil ħaddieħor. 

ONOR. ROBERT ABELA: Jiġifieri bqajtu ġġeddu.

IS-SUR RAYMOND VELLA: Bqajt inġeddidlu.

ONOR. ROBERT ABELA: Il-persuna, jew il-kumpanija li xtrat din l-art, min hi? Jekk ma tgħidilniex se nitlob għal kopja tal-konvenju għax anke dwar il-prezz għadni m’iniex konvint.

DR. SIEGFRIED BORG COLE: Li jipproduċi l-konvenju mhux problema, anzi l-kuntratti….

IĊ-CHAIRPERSON: Minflok nagħmlu fishing expedition… Id-domandi kollha jistgħu jitwieġbu jekk jiġu prodotti l-kuntratti. 

ONOR. ROBERT ABELA: Jimporta nagħmel domanda? L-ewwel net ix-xerrej min hu? X’inhi d-diffikultà li qed tħares lejn l-avukat biex tgħidli min hu x-xerrej?

IS-SUR RAYMOND VELLA: Joe Portelli.

ONOR. ROBERT ABELA: U inti qed tgħid li Joe Portelli, jew il-kumpanija tiegħu, jew xi soċjetà oħra tiegħu xtrat… (Interruzzjonijiet) Jieqfu l-mistoqsijiet? Onor. Said, għalxiex għandhom jieqfu l-mistoqsijiet? 
ONOR. JULIA FARRUGIA PORTELLI: Spjegalna ftit!  Issostanzja l-argument. 

ONOR. ROBERT ABELA: Onor. Said, għalxiex jieqfu? Taf xi ħaġa li aħna ma nafuhiex? 

ONOR. JULIA FARRUGIA PORTELLI: Ċajta sabiħa nieqfu nistaqsu! Aħna ġew nies min-naħa tagħna hawnhekk u komplejna nistaqsu! Ma tarax!

ONOR. ROBERT ABELA: Nista’ nassigurak li jien kont qed nagħmel id-domandi, se nibqa’ nagħmel id-domandi u m’iniex se nevadi ebda domanda. Onor. Said, fil-każ imbagħad nirriferik ftit għal qabel l-2013, m’għandix diffikultà. 

IĊ-CHAIRPERSON: Il-konvenju sar mas-Sur Joe Portelli.

ONOR. ROBERT ABELA: U qed tgħid li l-valur kumplessiv kien ta’ €2.8 miljun plus il-miżata tal-aġenzija, jiġifieri total ta’ €3 miljun. Il-persentaġġ tal-agency fee kemm kien? 
IS-SUR RAYMOND VELLA: €200,000. 

ONOR. ROBERT ABELA: F’persentaġġ kemm kien?

IS-SUR RAYMOND VELLA: Ma nafx, ma niftakarx.

ONOR. ROBERT ABELA: Il-persentaġġ ma tafx kemm hu?

IS-SUR RAYMOND VELLA: Ma niftakarx kemm kien il-persentaġġ għax inti tinnegozja, imbagħad tasal għal prezz.

ONOR. ROBERT ABELA: Jiġifieri intom ftehemtu fuq fee irrispettivament mill-prezz?

IS-SUR RAYMOND VELLA: Inti tiġi f’negozjar fuq prezz globali; ma toqgħodx tfittex kemm hu l-persentaġġ. 

ONOR. ROBERT ABELA: Ħu daqsxejn paċenzja. Inti għadek kif weġibt domanda tal-Onor. Farrugia Portelli li kien sarlek ir-reklamar bil-kampanja elettorali u kien ġie xi ħadd fuqek u ried jixtri din il-proprjetà. Allura kif daħlet l-agency fee? 

IS-SUR RAYMOND VELLA: Ġie sensar minn real estate agency...

ONOR. JULIA FARRUGIA PORTELLI: Aġenzija jew sensar?

IS-SUR RAYMOND VELLA: Aġenzija. 

ONOR. JULIA FARRUGIA PORTELLI: Tgħidilna min hi, jekk jogħġbok?

IS-SUR RAYMOND VELLA: Sara Grech.  U bdejna ninnegozjaw prezz.

ONOR. ROBERT ABELA: Jiġifieri l-aġent ġie fuqek mhux ix-xerrej.

IS-SUR RAYMOND VELLA: Aġent ġie. Possibbli qatt ma kont vittma ta’ dawn ix-sharks  biex jixtru xi proprjetà?

ONOR. JULIA FARRUGIA PORTELLI: Aħna ma nispekulawx hekk.

ONOR. ROBERT ABELA: Aħjar ma nitkellmux dwar ix-sharks f’dan il-każ għax ma naħsibx li hemm wisq nies fidili! Jiġifieri inti qed tgħid li ġiet sensara fuqek u nnegozjajt prezz mas-sensara.  Hekk hu?

IS-SUR RAYMOND VELLA: Ersaqna biex nitkellmu  u niddijljaw il-prezz.

ONOR. ROBERT ABELA: Ma’ Sara Grech innifisha, jew mal-ħaddiema tagħha?

IS-SUR RAYMOND VELLA: Sara Grech ma tiddeċidix il-prezz, jiddeċiedi min jixtri.  Mhux hekk?

ONOR. JULIA FARRUGIA PORTELLI: Le, il-proċess jibda naqra differenti; inti titlob il-prezz li tixtieq, ħaddieħor joffri…

IS-SUR RAYMOND VELLA: Fil-każ tiegħi jien għedt kemm swietni u għedtilhom li jekk iħajruni, inbigħha.  U ġabu dan il-prezz. Kieku kont naf li se jmissha €200,000 lanqas kont inbigħha daqshekk għax rajthom ħafna. 

ONOR. JULIA FARRUGIA PORTELLI: Sur Vella, inti għedtilna li saru diversi konvenji biex jerġgħu jestendu d-data tiegħu għax l-għaxar plots ma nbiegħux kollha. Minn dawn l-għaxar plots kemm begħt s’issa?

IS-SUR RAYMOND VELLA: Baqagħli wieħed biex nagħmlu l-kuntratt.

ONOR. JULIA FARRUGIA PORTELLI: Jiġifieri begħt disgħa u għandek oħra...

IS-SUR RAYMOND VELLA: M’iniex ċert jekk hux għaxra jew 11-il plot kien hemm. Irrid niċċekkja.

ONOR. JULIA FARRUGIA PORTELLI: Mela ċċekkja ftit u ġib id-dokumenti miegħek fis-seduta li jmiss.

DR. SIEGFRIED BORG COLE: Jekk tippermettuli, għall-korrettezza rrid ngħid li ma sarux diversi konvenji, sar konvenju wieħed, imbagħad il-konvenji ġew assenjati biċċa biċċa għax fil-konvenju li għamel is-Sur Vella ma’ Joe Portelli, jew Joe Portelli Enterprises – ma niftakarx – kien hemm id-dritt tal-assenjazzjoni in parti u Joe Portelli beda jassenja l-konvenju, imbagħad jagħti appalt u jibni. Din hi r-realtà, biex niċċaraw id-diskors.  Indħalt jien għax is-Sur Vella mhuwiex tekniku biżżejjed.
ONOR. ROBERT ABELA: Jiġifieri Joe Portelli ma deherx fil-kuntratti finali. 

DR. SIEGFRIED BORG COLE: Joe Portelli deher ukoll fejn qed jassenja u jagħti l-appalt. 

ONOR. ROBERT ABELA: Jiġifieri ta appalt ukoll.  Mela milli nista’ nifhem, dawn qegħdin jiġu żviluppati. X’hemm żviluppat?

DR. SIEGFRIED BORG COLE: Bdew jiġu żviluppati villa, villa, jew dar, dar.

IS-SUR RAYMOND VELLA:  Semi-detached.

ONOR. ROBERT ABELA: Kemm-il semi-detached villa se toħroġ minn fuq dan il-plot ta’ San Ġwann?

IS-SUR RAYMOND VELLA: Ma nafx jekk hux għaxra jew 11. 

ONOR. ROBERT ABELA: Bejn għaxra u 11-il semi-detached villa. Taf kemm hu l-prezz li għalih qegħdin jiġu rreklamati dawn is-semi-detached villas?

IS-SUR RAYMOND VELLA: Le. 

ONOR. ROBERT ABELA: Nimmaġina li inti qed issegwi; għad għandek konvenju pendenti.

IS-SUR RAYMOND VELLA: Imma l-prezz tiegħi huwa dak li hemm fil-konvenju.

ONOR. ROBERT ABELA:  Imma apparti l-prezz tiegħek, kemm qegħdin jinbiegħu fis-suq? Taf inti?

IS-SUR RAYMOND VELLA: Le.

ONOR. ROBERT ABELA: Ipprova aħseb ftit.

IS-SUR RAYMOND VELLA: Ma nafx.

ONOR. ROBERT ABELA: Ċert li ma tafx?

IS-SUR RAYMOND VELLA: Ma nafx.

ONOR. ROBERT ABELA: Qatt ma ċċekkjajt, tgħid “kelli din il-proprjetà, begħtha b’tant, u lil min begħtha qed ibigħ il-vilel li bena fuqha bi prezz “tant” u “tant””?

IS-SUR RAYMOND VELLA: Lanqas hi xi ħaġa li għandi nkun naf.

ONOR. ROBERT ABELA: Jiġifieri qatt ma staqsejt?

DR. SIEGFRIED BORG COLE: Mhux ma staqsiex, ma jafx, ma jiftakarx. 

ONOR. ROBERT ABELA: Int għad għandek interess f’din l-art u ma tafx kemm-il proprjetà…? 

DR. SIEGFRIED BORG COLE: Sur President, jekk hemm bżonn nipproduċu l-kuntratti kollha.

IS-SUR RAYMOND VELLA: L-interess tiegħi hu li niġbor il-flus li Portelli kellu dovuti lejja.

ONOR. ROBERT ABELA: Mela min xtara, qed jibni l-vilel…  Dak li kellek titħallas tiegħu tħallast ta’ kollox, jew għadek le?

IS-SUR RAYMOND VELLA: Le baqagħli nitħallas.

ONOR. ROBERT ABELA: Kemm għad fadallek?

IS-SUR RAYMOND VELLA: Irrid niċċekkja.

ONOR. ROBERT ABELA: Kif, trid tiċċekkja?

IS-SUR RAYMOND VELLA: Bl-amment ma nafx.  Irrid nara.

ONOR. ROBERT ABELA: U meta se jiġi ppubblikat l-aħħar kuntratt?

IS-SUR RAYMOND VELLA: Għadni ma nafx. 

ONOR. JULIA FARRUGIA PORTELLI: Sur Vella, semmejtilna li dan il-konvenju reġa’ iġġedded minn żmien għal żmien. Normalment, meta jsir konvenju, inti jkollok stipulat x’inhuma dawk il-klawsoli li ż-żewġ partijiet, jew kemm hemm fil-konvenju, jaqblu li jkunu r-raġunijiet, pereżempju sakemm ma jkunx hemm problemi bis-sanction letter tal-bank, għalfejn il-konvenju jista’ ma jiġix onorat. X’kienet il-klawsola li biha qegħdin taqblu li intom se terġgħu testendu? X’inhi r-raġuni? Ta’ sanction letter, pereżempju? 

IS-SUR RAYMOND VELLA: Qed nipprova niftakar għalfejn; jitlobni nġeddu u jien inġeddidulu. 

ONOR. JULIA FARRUGIA PORTELLI: Imma naħseb inti jinteressak… Ftit qabel għedtilna li kważi jiddispjaċik għax minflok dak l-ammont stajt daħħalt iktar. 

IS-SUR RAYMOND VELLA: Le, jien għall-flus tal-aġenzija kont qed nirriferi.

ONOR. JULIA FARRUGIA PORTELLI: Allura jekk int tkellimt f’ambitu ta’ spekular u artijiet, ma taħsibx li forsi anke inti stajt tippreserva l-interessi tiegħek u jekk villa qed tmur b’”tant” miljuni, inti tgħid li f’dan il-konvenju baqa’ plot wieħed u…  

IS-SUR RAYMOND VELLA: Rigward tal-ispekular ma naqbilx miegħek.

ONOR. JULIA FARRUGIA PORTELLI: Inti għedtha, mhux jien!

IS-SUR RAYMOND VELLA: Imma ma naqbilx miegħek għax trid tara x’kienet tiswa dak iż-żmien.  Dak iż-żmien ma kienx bħal-lum. 

IĊ-CHAIRPERSON: Onor. Farrugia Portelli, legalment ma tistax tagħmel konvenju – ħalli ma niżvijjawx lix-xhud – fejn tintrabat bi prezz, imbagħad tħares madwarek u għax tara kollox ikun qed jogħla, allura tgħid  li mhux se tersaq għall-kuntratt, għax inkella...

ONOR. JULIA FARRUGIA PORTELLI: Kull wieħed u waħda minna li ħadna loan u naħdmu għall-proprjetà tagħna bl-għaraq ta’ ġbina, nafu li meta tmur quddiem bank, dan jagħmillek klawsoli bażiċi.  Dan isir fil-każ ta’ kull ċittadin li jipprova jieħu self.

IĊ-CHAIRPERSON: Din kienet subject to bank loan?

IS-SUR RAYMOND VELLA: Naf li kien hemm problema għax sab xi radam u konna tkellimna li hemm blat sod, ġejna f’argument għax daħal fi spejjeż ħafna ikbar ta’ infurzar, u kelli nġeddidlu.
ONOR. ROBERT ABELA: L-argument tiegħek hu li speċi l-proprjetà llum telgħet b’mod li mhux jiġi rifless fil-prezz ta’ dakinhar. 

IS-SUR RAYMOND VELLA:  Mhux hekk!

ONOR. ROBERT ABELA:  Allura jekk nieħu dan l-istess argument tiegħek għall-proprjetà tas-Swieqi li ħallejtha art mitluqa, li skont inti mhux qed isir żvilupp fiha u mhijiex qiegħda għall-bejgħ… Jew qiegħda għall-bejgħ?

IS-SUR RAYMOND VELLA: Le, mhijiex qiegħda għall-bejgħ s’issa. 

ONOR. ROBERT ABELA: Ħallejtha kif inhi. 

IS-SUR RAYMOND VELLA: Għax jien m’iniex attiv fil-bini. 

ONOR. ROBERT ABELA: U lanqas se tbigħha. 

IS-SUR RAYMOND VELLA: Ma naħsibx. 

ONOR. ROBERT ABELA: Se titlaqha kif inhi. Kemm hi stmata llum? Għandek stima tagħha?

IS-SUR RAYMOND VELLA: Le, ma nafx.

ONOR. ROBERT ABELA: Fil-proċess tal-esproprju int ressaqt biżibilju stimi.

IS-SUR RAYMOND VELLA: Għal-liema parti qed tirriferi?

ONOR. ROBERT ABELA: Meta kontu fil-proċess tal-esproprju, jiġifieri fil-proċess li l-Gvern kien qiegħed ipartat miegħek...

IS-SUR RAYMOND VELLA: Stimi ta’ xiex?

ONOR. ROBERT ABELA: Tal-valuri tal-proprjetà.

IS-SUR RAYMOND VELLA: Liema proprjetà?

ONOR. ROBERT ABELA: Int għamilt stimi għal kollox.  Hux hekk?

IS-SUR RAYMOND VELLA: Le, mhux veru. Jien stimi tal-post tiegħi għamilt.

ONOR. ROBERT ABELA: Sewwa, però qabbadt perit tiegħek biex ikun fuq bord biex jistma l-proprjetà tal-Gvern.  Hux hekk? Qabbad lill-Perit Caruana Montalto.

IS-SUR RAYMOND VELLA: Iva.

ONOR. ROBERT ABELA:  Mela għamilt, mhux m’għamiltx!

IS-SUR RAYMOND VELLA:  Imma mhux jien għamiltha!

ONOR. ROBERT ABELA: Qabbadt perit tiegħek. 

IS-SUR RAYMOND VELLA: Għan-nom tiegħi.

ONOR. ROBERT ABELA: Ma naħsibx li għamilha għan-nom tiegħi jew tal-Onor. Farrugia Portelli! Naqblu li fuq dawn iż-żewġ proprjetajiet tas-Swieqi u ta’ San Ġwann il-Gvern kellu l-istimi tal-perit tiegħu? 

IS-SUR RAYMOND VELLA: Ma niftakarx.

ONOR. ROBERT ABELA: Ħalli nipprova nfakkrek ftit. 

IS-SUR RAYMOND VELLA: Li niftakar biss hu li l-istima tal-perit tiegħi tal-post li l-Gvern ħadli kienet ħafna iktar minn dak li ġie stipulat. Li niftakar jien – għax kulħadd iħoss il-weġgħat li jkollu –…

ONOR. ROBERT ABELA:  Naturalment.  Jien nixtieq li kelli l-weġgħa tiegħek!

IS-SUR RAYMOND VELLA:  …li l-istima li kelli tal-post li l-Gvern ħadli – u li kieku ma ħadux, kieku llum qiegħed f’pożizzjoni aħjar – kienet tammonta għal  €6.75 miljun.

IĊ-CHAIRPERSON: U l-Gvern kemm stmahielek?

IS-SUR RAYMOND VELLA: €5 miljun.

ONOR. JULIA FARRUGIA: U kif telgħet daqshekk? Tiftakar għaliex?

IS-SUR RAYMOND VELLA: Le, kif niżlet daqshekk.

ONOR. JULIA FARRUGIA PORTELLI: Imma kif inti fl-opinjoni tiegħek l-istima tiegħek telgħet daqshekk?

IS-SUR RAYMOND VELLA:  Taqbad il-footprint, tara l-permess tal-Malta Environment and Planning Authority (MEPA)...

ONOR. ROBERT ABELA: Importanti dan il-punt tal-permess tal-MEPA. Meta ħareġ dan il-permess tal-MEPA?

ONOR. JULIA FARRUGIA PORTELLI: Ħalli nibqa’ ftit fuq dan il-punt, jekk jogħġbok. 

IS-SUR RAYMOND VELLA: Jien mhux permess tal-MEPA kelli.

ONOR. JULIA FARRUGIA PORTELLI: X’kienet eżatt? Spjegalna.

ONOR. ROBERT ABELA: Għax int użajt il-kliem “permess tal-MEPA”.

IS-SUR RAYMOND VELLA: M’iniex perit u lanqas ma jien tekniku dwar kif nagħmel prezzijiet u…

ONOR. CLAYTON BARTOLO: Tekniku m’intix, imma esperjenza għandek!

ONOR. ROBERT ABELA: Allura l-proprjetà tiegħek daħlet fiż-żona tal-iżvilupp fl-2006. Naqblu?

IS-SUR RAYMOND VELLA: Jien dejjem argumentajt, mill-2003 meta kont applikajt –  inti forsi kont il-MEPA wkoll…

ONOR. ROBERT ABELA: Le, ma kontx il-MEPA. Lanqas kont għadni avukat fl-2003 għax f’nofs is-sena 2003 ġibtu l-warrant. Imma ma jimpurtax. 

IS-SUR RAYMOND VELLA: Naf li kont ħabbatt wiċċi miegħek; forsi fuq xi ħaġ’oħra. Jien kont nargumenta, għax kienu jgħiduli white area…

ONOR. JULIA FARRUGIA PORTELLI: Spjegalna x’inhi white area.

IS-SUR RAYMOND VELLA: White area hi bħalma hu Portomaso kollu; għandek it-triq…

ONOR. ROBERT ABELA: Le mhux bħalma hu, bħalma kien. Naqblu li white area ma tista’ tibni xejn fiha?

IS-SUR RAYMOND VELLA: Hekk kienu jgħidu, imma meta kont nara lil ħaddieħor jibni, kont ngħid “mela jien inqas ixxurtjat?”. 

ONOR. JULIA FARRUGIA PORTELLI: Kont tara lil ħaddieħor jibni, u?

IS-SUR RAYMOND VELLA: U dejjem kont nipproponi major projects, u nipprova “din” u tipprova l-“oħra”, imma ħallewni mdendel dak iż-żmien kollu.

ONOR. JULIA FARRUGIA PORTELLI: Jiġifieri minkejja li kienet white area inti għamilt l-argument li tixtieq tidħol f’żona li tiġi żviluppata. Ma’ min kont tagħmlu dan l-argument? 

IS-SUR RAYMOND VELLA: Mal-assistant direttur tal-major projects, li dak iż-żmien kien il-Perit Silvio Farrugia. Dak iż-żmien hu kien ħareġ bl-opinjoni ta’ permuta, jien lanqas kont naf x’inhi.

ONOR. JULIA FARRUGIA PORTELLI:  U lil min iktar?

IS-SUR RAYMOND VELLA:  Id-direttur.  Hu l-ewwel ma ħareġ biha din.

ONOR. JULIA FARRUGIA PORTELLI: Qatt kellimtu lill-Onor. Jason Azzopardi? 

IS-SUR RAYMOND VELLA: Le, qatt ma kellimtu. 

ONOR. JULIA FARRUGIA PORTELLI: Qatt ma ltqajt miegħu.

IS-SUR RAYMOND VELLA:  Le.

ONOR. JULIA FARRUGIA PORTELLI:  Jew xi ħadd mis-Segretarjat tiegħu? 

IS-SUR RAYMOND VELLA: Le, lanqas. 

ONOR. JULIA FARRUGIA PORTELLI: Jew xi nies oħra fl-amministrazzjoni tal-Partit Nazzjonalista? Ma’ min tkellimt? Tinsiex li qiegħed taħt ġurament, jiġifieri f’dan li se ngħidu importanti nkunu leali lejn il-ġurament li ħadna. 

IS-SUR RAYMOND VELLA: Meta bagħtuli l-avviż fl-2010 biex nagħmlu l-permuta jien bdejt nargumenta x’option kelli li ma naċċettahiex. Mort nargumenta fuqha…

ONOR. JULIA FARRUGIA PORTELLI: Fejn? 

IS-SUR RAYMOND VELLA: Il-MEPA. Kont ħadt parir legali mingħand l-avukat u qalli li l-fatt li kienet fuq il-programm elettorali tal-partit li tela’ fil-gvern….

ONOR. JULIA FARRUGIA PORTELLI: Liema partit?

IS-SUR RAYMOND VELLA: Il-Partit Nazzjonalista kien fil-gvern. Qalli li kien kollu għalxejn u li kont qed naħli l-ħin għax kienet parti mill-programm elettorali li jespropja xi postijiet li kienu  eye sore.

ONOR. JULIA FARRUGIA PORTELLI: L-avukat qallek hekk?

IS-SUR RAYMOND VELLA: Iva. Jien kelli mill-2010, sakemm sar il-kuntratt, tliet snin, fejn fihom ma stajt nagħmel xejn fuq il-post. L-avukat kien jgħidli li jien qiegħed taħt mannara ta’ expropriation u li ma stajt immiss xejn.  La stajt inbigħu, la stajt nikrih u ma stajt nagħmel xejn.

ONOR. ROBERT ABELA: Ħalli nieħdok naqra lura. Inti semmejt l-2003. Fl-2003 l-area kienet white area.

IS-SUR RAYMOND VELLA: Iva.

ONOR. ROBERT ABELA: White area tfisser li ma seta’ jsir ebda żvilupp fuqha.

IS-SUR RAYMOND VELLA: Naħseb li żbaljat għax naħseb li żvilupp daqs li kien hemm, seta’ jsir. Kien hemm żvilupp.

ONOR. ROBERT ABELA: Xi żvilupp kien hemm?

IS-SUR RAYMOND VELLA: Ir-restaurant.

ONOR. JULIA FARRUGIA PORTELLI: Kien hemm ir-restaurant u l-lido facilities. Imma white area ma kenitx tippermettilek tagħmel żviluppi residenzjali. Hux hekk?

IS-SUR RAYMOND VELLA: Le. Ma naħsibx. 

ONOR. ROBERT ABELA: Però imbagħad fl-2006 tawk dak id-dritt, ċioè li tagħmel ir-residenzjali, il-kummerċjali...

IS-SUR RAYMOND VELLA: Fl-2006 sar xi rationalisation u bħal ħaddieħor naħseb li jien...

ONOR. JULIA FARRUGIA PORTELLI: Lil min kellimt fuq ir-rationalisation? 

IS-SUR RAYMOND VELLA: Jien ma kellimt lil ħadd fuq rationalisation. Jien kont għamilt applikazzjoni għal major projects.

ONOR. JULIA FARRUGIA PORTELLI: Però li setgħu jsiru biss jekk issir din il-bidla fiż-żoni. Naqblu?

IS-SUR RAYMOND VELLA: Ma nafx.

ONOR. JULIA FARRUGIA PORTELLI: Kieku ma saritx ir-rationalisation ma stajtx tibni djar hemmhekk.

IS-SUR RAYMOND VELLA: Ma nistax nirrispondik.

ONOR. JULIA FARRUGIA PORTELLI: Jekk hija white area?!

IS-SUR RAYMOND VELLA: Ma nistax nirrispondik.

ONOR. ROBERT ABELA: Għaliex bdejt tippressa biex tkun bħal ħaddieħor?

IS-SUR RAYMOND VELLA: Biex nagħmel appartamenti.

ONOR. JULIA FARRUGIA PORTELLI: Iva, però kif kienet qabel, white area ma stajtx tagħmilha. Naqblu?

IS-SUR RAYMOND VELLA: Ma niftakarx jekk stajtx jew le.

ONOR. JULIA FARRUGIA PORTELLI: Ftit qabel, taħt ġurament, għedtilna li l-avukat qallek li dik setgħet tiġi esproprjata minn ħin għall-ieħor u allura ma stajtx tagħmel żviluppi oħrajn.

IS-SUR RAYMOND VELLA: Però dak fl-2010. Qed inħoss li qed tfixxkilni inti fid-domandi. Qed tistaqsini fuq affarijiet li jien m’għedtx!

ONOR. JULIA FARRUGIA PORTELLI: Qed infixklek?!

IS-SUR RAYMOND VELLA: Qed tgħidli affarijiet li jien mhux veru għedthom.

ONOR. JULIA FARRUGIA PORTELLI: Mela għidli li ma tiftakarx jew li ma tafx!

IS-SUR RAYMOND VELLA: Jien għedt sal-2013 kont taħt il-mannara ta’ expropriation; mill-2003 sal-2010 ma kontx taħt expropriation. 

ONOR. ROBERT ABELA: Għandek żball. Fl-2003 diġà kellek expropriation kontra tiegħek.

IS-SUR RAYMOND VELLA: Però mhux fejn hemm il-bini.

ONOR. ROBERT ABELA: Fejn kellek il-parti tal-foreshore.

ONOR. JULIA FARRUGIA PORTELLI: Infixklek, Sinjur, meta ngħidlek li f’white area jew kif kienet qabel...

IS-SUR RAYMOND VELLA: Mhux għal dik qed nirriferi.

ONOR. JULIA FARRUGIA PORTELLI: Fil-punt qabel ma nbiddlu ż-żoni ta’ kif jistgħu jsiru l-iżviluppi, naqblu li inti ma stajtx taqbad u tibni appartamenti?

IS-SUR RAYMOND VELLA: Naqbad u nibni appartamenti?! Min jaqbad u jibni appartamenti?

ONOR. JULIA FARRUGIA PORTELLI: Stajt iddaħħal applikazzjoni quddiem il-MEPA biex tagħmel dak l-iżvilupp?

IS-SUR RAYMOND VELLA: Jien daħħalt applikazzjoni quddiem il-MEPA għal appartamenti.

ONOR. JULIA FARRUGIA PORTELLI: Minkejja li taf li ma setgħux jinbnew hemmhekk.

IS-SUR RAYMOND VELLA: Ma kenux aċċettawhomli.

ONOR. JULIA FARRUGIA PORTELLI: Għaliex?

IS-SUR RAYMOND VELLA: Qatt ma ħarġet refusal.

ONOR. JULIA FARRUGIA PORTELLI: X’ġara mill-applikazzjoni allura?

IS-SUR RAYMOND VELLA: Baqgħet pendenti.

ONOR. ROBERT ABELA: Għaliex?

IS-SUR RAYMOND VELLA: Ma nafx!

ONOR. ROBERT ABELA: Għax kienet white area.

IS-SUR RAYMOND VELLA: Ma nafx!

ONOR. ROBERT ABELA: Qed nistaqsik għaliex. Tiftakar ħafna dettalji, bit-termini legali u tekniċi, imma fejn ma jaqbillekx m’intix qed tiftakar! Ma tiftakarx mhijiex risposta aċċettabbli quddiem dan il-Kumitat!

IS-SUR RAYMOND VELLA: Kieku jien kont naf dawn l-affarijiet kollha li qed tistaqsini, kieku kont nippreferi noħroġ il-permess u mhux inkun naf għaliex le!

ONOR. ROBERT ABELA: Inti għamilt applikazzjoni quddiem il-MEPA. F’liema sena daħlet?

IS-SUR RAYMOND VELLA: Fl-2003.

ONOR. ROBERT ABELA: Għall-iżvilupp ta’ kemm-il appartament?

IS-SUR RAYMOND VELLA: Xi erba’ sulari fuq li kien hemm. Ma niftakarx kemm-il appartament.
ONOR. ROBERT ABELA: B’kollox kemm kienu joħorġu appartamenti?

IS-SUR RAYMOND VELLA: Ma niftakarx. Naf li erba’ sulari fuq li kien hemm.

ONOR. ROBERT ABELA: Erba’ sulari appartamenti seafront.

ONOR. JULIA FARRUGIA PORTELLI: Kemm appartamenti?  Wieħed?  Tnejn? Tlieta? Kemm? (Interruzzjonijiet)

IS-SUR RAYMOND VELLA: Naħseb li kienu joħorġu 16.

ONOR. JULIA FARRUGIA PORTELLI: 16-il appartament seafront. M’hemm xejn quddiemek.

IS-SUR RAYMOND VELLA: Mhux seafront, 360 degrees.

ONOR. ROBERT ABELA: Terġa’!

DR. SIEGFRIED BORG COLE:  180 degrees.

IS-SUR RAYMOND VELLA: B’hekk ngħid li ma tħallastx biżżejjed tagħha! Minħabba l-pożizzjoni ġeografika tagħha!
 
ONOR. JULIA FARRUGIA PORTELLI: Però aħna nafu li ma setgħux isiru dawk it-tip ta’ binjiet proprju fuq seafront.

IS-SUR RAYMOND VELLA: Min jaf? Forsi kienu jsiru.  Kif hemm min tella’ torri, pereżempju!

ONOR. JULIA FARRUGIA PORTELLI: Qed nitkellmu fi żmien li inti ħadt dawk il-miljuni!

IS-SUR RAYMOND VELLA: Illum hemm min tella’ torri!

ONOR. ROBERT ABELA: Kif tela’ Portomaso. Hux hekk?

IS-SUR RAYMOND VELLA: U ħafna iktar wara!

ONOR. ROBERT ABELA: Hekk hu. U qabel ukoll.
IS-SUR RAYMOND VELLA: U qabel.

ONOR. ROBERT ABELA: Taħt il-Floor Area Ratio (FAR) Policy li kienet għaddiet taħt Amministrazzjoni Nazzjonalista. Għalfejn din id-daħka, Onor. Fenech Adami u Onor. Said!?  Issa inti, Onor. Said, se tparla fuq Portelli!? Forsi għandek xi interess kompettitiv ma’ Joe Portelli fil-kostruzzjoni! (Interruzzjonijiet) X’affarijiet dawn! Min irid jitkellem fuq min hu involut fil-kostruzzjoni f’Għawdex! Int se titkellem of all people!?

ONOR. CHRIS SAID: Onor. Abela, jien m’għandi ebda kostruzzjoni f’Għawdex! 

ONOR. ROBERT ABELA: Chi parla!

ONOR. CHRIS SAID: Aħjar nieqaf hemm! Jimporta tgħidli x’kostruzzjoni għandi f’Għawdex jien, Onor. Abela!?

ONOR. ROBERT ABELA: Imbagħad ngħidlek!

ONOR. CHRIS SAID: Għidli x’interessi għandi!

ONOR. ROBERT ABELA: Jimporta tħallini nagħmel id-domandi mingħajr ma tinterġetta?

ONOR. CHRIS SAID: X’ħin spiċċajt dahrek mal-ħajt dort fuqi mingħajr ma jien tkellimt!

ONOR. ROBERT ABELA: Anke l-aħħar darba, bdejt għaddej fuq avukati u...  Irrilevanti kollu dak li qed tgħid!

ONOR. CHRIS SAID: Jien qatt ma ħadt ċenteżmu mingħand il-Gvern jew mill-aġenziji tiegħu! Daqshekk!

IĊ-CHAIRPERSON: Nistgħu nkomplu?

ONOR. ROBERT ABELA: Għandek żball għax biss biss kellek salarju mingħand il-Gvern fi żmien li kellek kariga ministerjali. Biss biss, kellek dik.

IĊ-CHAIRPERSON: Nistgħu nkomplu?

ONOR. ROBERT ABELA: M’għandix diffikultà li kulħadd jitħallas tax-xogħol li jagħmel, u tar-riżultati li jipproduċi, jew nuqqas tagħhom.
IS-SUR RAYMOND VELLA: Minbarra tal-proprjetajiet.

ONOR. ROBERT ABELA: Għandek żball!
IS-SUR RAYMOND VELLA: Din il-ħaġa li qisu jien ħadt xi karità...

ONOR. JULIA FARRUGIA PORTELLI:  Il-karità normalment tkun biċ-ċejċa!

ONOR. ROBERT ABELA: Hawnhekk, il-funzjoni tagħna hija li naraw li l-Gvern jieħu l-valur tal-proprjetà tiegħu! Very simple! Xi qlajt int – stajt qlajt li qlajt – l-importanti hu li l-Gvern idaħħal il-valur tal-proprjetà tiegħu, li f’dan il-każ żgur ma ġarax. B’€1.2 miljun minn taħt mar il-Gvern! Jien dak li jinteressani.

IS-SUR RAYMOND VELLA: Mela bħalma mort jien!

ONOR. ROBERT ABELA: Le, inti kellek kull dritt li tirrifjuta l-istima u ma taċċettahiex. Jekk skont int mort minn taħt, għaliex aċċettajt li l-valuri tal-proprjetà jkunu dawk li ġew iffissati u jsir il-kuntratt ħamest ijiem qabel l-Elezzjoni Ġenerali tal-2013?

IS-SUR RAYMOND VELLA: Faċli ngħidlek għalfejn aċċettajt jien! Jien għaddejt minn martirju mill-2003 fuq applikazzjoni li ma nafx x’se jiġri dwarha. Mill-2010 sal-2013, sa meta sar il-kuntratt, kien hemm tkaxkir tas-saqajn biex jikkonkludu l-proċess, u ma stajt nagħmel xejn, imbagħad bdejt nara li qed toqrob l-elezzjoni, ma kontx naf x’se jiġri, u bdejt nibża’ li se jkolli nerġa’ nibda mill-ġdid. Kif sejrin bl-andament tal-affarijiet illum, ngħid li aħjar ma nnegozjajt xejn għax inħoss li kkont immur aħjar kieku rrifjutajt bħalma qed tgħidli inti!

ONOR. ROBERT ABELA: Però dakinhar, erbat ijiem qabel l-elezzjoni, ma ħsibthiex hekk.

IS-SUR RAYMOND VELLA: Ma ħsibthiex hekk.

ONOR. ROBERT ABELA: Mill-kalkoli li għamilt, dakinhar għedt li aħjar tagħlaq.

IS-SUR RAYMOND VELLA: Dan bħal meta xi ħadd ibigħ biċċa art u wara jgħid li aħjar ma biegħiex għax kien jiġbor iżjed.  Ma tkunx taf x’inhu ġej!

ONOR. ROBERT ABELA: Jista’ jkun ukoll li kien ikollok sitwazzjoni fejn l-affarijiet kienu jimxu b’mod differenti u l-esproprju ma kienx isir.
IS-SUR RAYMOND VELLA:  Għalhekk qed ngħid jien. Jien nibni ridt mhux li jsir l-esproprju.

ONOR. ROBERT ABELA: Però int ridt tibni bis-saħħa tal-permess li ngħatalek fl-2006.

IS-SUR RAYMOND VELLA: U lanqas kont kuntent!

ONOR. ROBERT ABELA: Ridt iżjed?

IS-SUR RAYMOND VELLA: Iva.

ONOR. ROBERT ABELA: Sewwa.

IS-SUR RAYMOND VELLA: Tifhimni x’qed ngħid li ridt iżjed illum!

ONOR. ROBERT ABELA: Inti dejjem qed issemmi l-2003. Naqblu li fl-2003 kien diġà beda parti mill-esproprju tal-art?

IS-SUR RAYMOND VELLA: Kien sar diġà, kelli kawża kostituzzjonali, irbaħtha, imbagħad tliftha fl-appell.

ONOR. ROBERT ABELA: Tliftha fl-appell fl-2004.

IS-SUR RAYMOND VELLA: Biex nurik kemm qatt ma ridt expropriation!

ONOR. ROBERT ABELA: Wasalna fl-2004. Naqblu li fl-2004 il-qorti qatgħet il-każ u qalet li għandu jibqa’ għaddej l-esproprju ta’ parti mill-art?

IS-SUR RAYMOND VELLA: Fl-appell, iva.

ONOR. ROBERT ABELA: Naqblu li fl-2004 il-permessi biex fil-proprjetà tiegħek isir l-iżvilupp kummerċjali u l-appartamenti ma kienx inħareġ, jiġifieri l-proprjetà ma kenitx iddaħħlet f’żona fejn seta’ jsir dan l-iżvilupp li xtaqt inti?

IS-SUR RAYMOND VELLA: L-applikazzjoni ma kenitx fuq il-parti esproprjata, imma fuq il-parti l-oħra.

ONOR. ROBERT ABELA: Fhimtek jien. Naqblu li fl-2004, 2005, fil-parti fejn inti kont qed tipproponi l-iżvilupp, skont il-policies tal-MEPA, dak l-iżvilupp ma setax isir, tant li ma tawkx il-permess?

IS-SUR RAYMOND VELLA: Iva, imma...

ONOR. ROBERT ABELA: Naqblu li mbagħad fl-2006 s-sitwazzjoni nbidlet, u dak li bdejt tipproponi inti lill-MEPA seta’ jsir?

IS-SUR RAYMOND VELLA: Liema biċċa se nirrispondi?  L-ewwel biċċa?

ONOR. ROBERT ABELA: It-tnejn li huma.

IS-SUR RAYMOND VELLA: Fl-ewwel biċċa, li qed tgħid inti huwa fatt, jiġifieri li l-policy kienet kif kienet fuq f’white area or whatever, imma meta tara lil xi ħadd japplika f’ODZ, tgħid “għax ma napplikax jien?”.

ONOR. ROBERT ABELA: Jiġifieri int daħħalt applikazzjoni xorta waħda.

IS-SUR RAYMOND VELLA: Ippruvajt.

ONOR. JULIA FARRUGIA PORTELLI:  Mela tiftakar!  Lili għedtli li ma tiftakarx!

ONOR. ROBERT ABELA:  Sal-2006 ma setgħetx tiġi approvata.  Naqblu li wara l-2006, bil-bidliet li għamlet il-MEPA, l-applikazzjoni setgħet tiġi approvata?

IS-SUR RAYMOND VELLA: Però kelli għoli iktar applikat milli...

ONOR. ROBERT ABELA: Applikajt għal iżjed.

IS-SUR RAYMOND VELLA: Iva.

ONOR. ROBERT ABELA: Bil-bidliet li l-MEPA daħħlet fl-2006 fuq il-proprjetà tiegħek, l-applikazzjoni tiegħek setgħet tiġi milqugħa!

IS-SUR RAYMOND VELLA: Però jien bdejt nargumenta li biċċa art bħal dik, li hija unika hawn Malta kif inhi mdawwra bil-baħar, kont qed naħliha!

ONOR. JULIA FARRUGIA PORTELLI:  Naqblu li hija unika!
ONOR. ROBERT ABELA: Ejjew nimxu pass pass. Fl-2003 kellek sitwazzjoni fejn l-appartamenti li applikajt għalihom, li int qed tgħid li huma 16...

IS-SUR RAYMOND VELLA: 15, 16, jew 17. Insejt!

ONOR. ROBERT ABELA: X’imkien bejn 16 u 17-il appartament. Qabel l-2006, dik l-applikazzjoni ma setgħetx tintqala’ u skont il-MEPA ma setgħux isiru. Naqblu?

IS-SUR RAYMOND VELLA: Però ma kellix refusal.

ONOR. JULIA FARRUGIA PORTELLI: Però tiftakar li ma stajtx tagħmilha għax lili l-ewwel għedtli li ma tiftakarx!

ONOR. ROBERT ABELA: Però lanqas kellek approval.

IS-SUR RAYMOND VELLA: Imma refusal ma kellix. 

ONOR. ROBERT ABELA: Lanqas approval ma kellek. 

IS-SUR RAYMOND VELLA:  Lanqas.

ONOR. ROBERT ABELA:  Fl-2006 is-sitwazzjoni nqallbet ta’ taħt fuq, fejn mhux talli dawn is-16 jew 17-il appartament setgħu jsiru, talli bdejt tippretendi iżjed! Naqblu li hekk ġraw l-affarijiet?

IS-SUR RAYMOND VELLA: Iva.

ONOR. ROBERT ABELA: Naqblu li l-esproprju min-naħa tal-Gvern fuq din l-art beda wara l-2006?

IS-SUR RAYMOND VELLA: Erġa’ staqsini, jekk jogħġbok.

ONOR. ROBERT ABELA: Naqblu li l-proċess tal-esproprju min-naħa tal-Gvern fuq l-art li eventwalment tpartet fl-2013, beda wara l-2006?

IS-SUR RAYMOND VELLA: Wara l-2010.

ONOR. ROBERT ABELA: Allura mhux wara l-2006 jiġi!?
IS-SUR RAYMOND VELLA: Hekk jiġi. 

ONOR. ROBERT ABELA: Meta allura l-valur tal-proprjetà tiegħek kien tela’ ‘l fuq.

IS-SUR RAYMOND VELLA: Sewwa.

ONOR. ROBERT ABELA: L-istimi, naturalment ma sarux bil-valur ta’ kif kienet l-art tiegħek qabel l-2006, imma saru bil-valuri tal-2010. Hekk jew mhux hekk?

IS-SUR RAYMOND VELLA: Mhux skont iż-żmien!?

ONOR. ROBERT ABELA: X’sar minnha l-applikazzjoni tiegħek għall-iżvilupp ta’ dawn il-16 jew 17-il appartament li inti bdejt tippretendi iżjed dwarhom?

IS-SUR RAYMOND VELLA: Baqgħet hemm.

ONOR. ROBERT ABELA: Ħallejtha mdendla għax bdejt tippretendi iżjed appartamenti.

IS-SUR RAYMOND VELLA: Hekk hu.

ONOR. ROBERT ABELA: Kemm-il appartament bdejt tippretendi?

IS-SUR RAYMOND VELLA: La naf 14 u lanqas 16. Xi ħaġa hekk. Għax imbagħad konna biddilna l-pjanta u għamilnih recessed, qisu vapur, u naqqsu xi appartamenti.

ONOR. ROBERT ABELA: Intom bdejtu din id-deal biex inti tagħti l-art tal-Fekruna lill-Gvern, u l-Gvern jagħtik żewġ artijiet fi Swieqi u f’San Ġwann. Min ħareġ b’din l-idea?

IS-SUR RAYMOND VELLA: Le, le, żomm daqsxejn! L-ewwel ma kont naf jien kien li jrid jagħmel permuta, imma ma kontx naf fejn. U lanqas tawni xi menu à la carte minn fejn nagħżel! 

ONOR. ALEX MUSCAT: Kemm tawk minn fejn tagħżel?

IS-SUR RAYMOND VELLA: Ma’ dawn semmewli biċċa f’t’Alla w Ommu n-Naxxar – ippruvaw ibellgħulhieli għax kienet bil-cart ruts ġo fiha – u biċċa oħra l-Mellieħa fejn qed tinbena issa, fejn il-Belleview. 

ONOR. ROBERT ABELA: Però eventwalment iffukajtu fuq dawn iż-żewġ artijiet.

IS-SUR RAYMOND VELLA: Jien irraġunajt li peress li f’dak iż-żmien fl-appartamenti kien kollox wieqaf, jekk nieħu villa area, forsi tinqala’...

ONOR. ROBERT ABELA: Kemm kien żmien ikrah hux!?

IS-SUR RAYMOND VELLA: Għax ma kienx żmien it-torrijiet, għalhekk kien żmien ikrah!

ONOR. ROBERT ABELA: Kien żmien ikrah għall-proprjetà.

IS-SUR RAYMOND VELLA: Kieku kont napplika għal torri jien! 

ONOR. ROBERT ABELA: Kieku llum tapplika. Hux hekk?

IS-SUR RAYMOND VELLA: Iva.

ONOR. ROBERT ABELA: Forsi l-proprjetà tas-Swieqi qed iżżommha għalhekk!

IS-SUR RAYMOND VELLA: Jien kieku nerġa’ neħodha lura u nipprova nibni torri!

ONOR. ALEX MUSCAT: Kif għadna fuq l-esproprji, qabel ma ngħaddu għan-negozjati mal-Gvern, xtaqt nistaqsik għalfejn kienu ħadulek l-art meta esproprjawlek l-ewwel biċċa art, il-foreshore.

IS-SUR RAYMOND VELLA: For public purpose.

ONOR. ALEX MUSCAT: Però int deherlek li ma kienx hemm.

IS-SUR RAYMOND VELLA: Le, fil-fatt ftaħt kawża kostituzzjonali u rbaħtha bid-danni morali b’kollox.

ONOR. ALEX MUSCAT: Inti qatt waqqaft lil xi ħadd milli jgħaddi minn fuq l-art tiegħek?

IS-SUR RAYMOND VELLA: Il-aħwa fejn sejjer issa! 

ONOR. ALEX MUSCAT: Ma tiftakarx jekk kontx twaqqaf lin-nies milli jinżlu jgħumu?!

IS-SUR RAYMOND VELLA: Le, ma niftakarx.

ONOR. JULIA FARRUGIA PORTELLI: Għandek xi manager li kien jieħu ħsieb il-lido pereżempju, li nistgħu ngħajtu?

IS-SUR RAYMOND VELLA: Le, staff kwalunkwe kienu, mhux manager.

ONOR. JULIA FARRUGIA PORTELLI: Ma kellekx manager fil-lido? Head waiter kien jamminstra l-lido? 

IS-SUR RAYMOND VELLA: Aħna konna miftuħin għan-nies. In-nies kienu jiġu biex jonfqu.

ONOR. JULIA FARRUGIA PORTELLI: Min kien imexxih il-lido?

IS-SUR RAYMOND VELLA: Aħna konna mmexxuh.

ONOR. JULIA FARRUGIA PORTELLI: Aħna min?

IS-SUR RAYMOND VELLA: Jien, il-mara, u dak iż-żmien kelli t-tifel ukoll.

ONOR. JULIA FARRUGIA PORTELLI: Forsi nħarrku lilhom bħala xhieda fuq dawk il-mistoqsijiet, forsi jiftakru.

ONOR. ALEX MUSCAT: Meta ħadulek l-art tal-foreshore kienu ħaduhielek bħala aċċess għan-nies, biex in-nies jkunu jistgħu jgħaddu.

IS-SUR RAYMOND VELLA: Għal skop pubbliku. Fil-fatt l-avukat fil-qorti ġabha li ma kienx skop pubbliku dan, mhux veru.

ONOR. ALEX MUSCAT: Però dik intilfet imbagħad.

IS-SUR RAYMOND VELLA: Konna rbaħniha.

ONOR. ALEX MUSCAT: Però imbagħad tliftuha.

IS-SUR RAYMOND VELLA: Tliftha fl-appell.

ONOR. ALEX MUSCAT: Mela inti kont f’punt fejn ħallewlek ir-restaurant imma ħadulek il-foreshore. Meta ħadulek il-foreshore, in-nies setgħu jgħaddu għall-baħar.

IS-SUR RAYMOND VELLA: In-nies dejjem kienu setgħu jgħumu.

ONOR. ALEX MUSCAT: Kellhom bżonn jeħdulek ir-restaurant biex in-nies jaċċessaw il-baħar?

IS-SUR RAYMOND VELLA: Però din hija mistoqsija redikola! Ma fihiex sens għalija, bir-rispett kollu! Mela inti tidħol minn ġor-restaurant biex tmur tgħum?!

ONOR. ALEX MUSCAT: Allura ma kienx hemm għalfejn jeħdulek ir-restaurant.

IS-SUR RAYMOND VELLA: Mhux hekk!

ONOR. ALEX MUSCAT: Dan huwa punt importanti ħafna. Ara jekk iniex qed nifhmek sew.  Bl-art li kienu ħadulek diġà fl-1996 kien ikun biżżejjed biex il-poplu jkun moqdi u jasal għall-baħar, jiġifieri ma kellhomx għalfejn jeħdulek ir-restaurant ukoll!

IS-SUR RAYMOND VELLA: Jien lanqas qbilt li jeħduli l-ewwel waħda, imma mid-dehera l-poplu ma kienx moqdi! Id-deċiżjonijiet u r-regolamenti mhux jien nagħmilhom.

ONOR. ALEX MUSCAT: Tajjeb.  Qed nifhem sew li bl-art li ħadulek l-ewwel darba n-nies setgħu jaċċessaw il-baħar?

IS-SUR RAYMOND VELLA: Anke qabel kienu jaċċessawh!

ONOR. ALEX MUSCAT: Ukoll.

IS-SUR RAYMOND VELLA: Mhux dejjem kienu jaċċessawh in-nies. Jien nixba nitkellem ma’ nies tamparek u jgħiduli li kienu jmorru hemmhekk ma’ tal-MUSEUM, u kienu jaqbżu minn fuq “dak” ix-xifer! Jiġifieri n-nies kienu jmorru xorta.
ONOR. ALEX MUSCAT: Kienu jmorru għumu.

IS-SUR RAYMOND VELLA: Tamparek, meta kienu tfal, kienu jmorru ma’ tal-MUSEUM, eċċ.

ONOR. ALEX MUSCAT: Hekk hu. Jien, min-naħa ta’ fuq ta’ Malta u kont immur ngħum hemmhekk ukoll.

IS-SUR RAYMOND VELLA: U anke min mhux min-naħa ta’ fuq ta’ Malta!

ONOR. ALEX MUSCAT: Jekk qed nifhem sew, ir-restaurant qatt ma waqqaf lin-nies milli jaċċessaw il-baħar, jiġifieri ma kienx hemm għalfejn jittieħed ir-restaurant biex in-nies jaċċessaw il-baħar.

IS-SUR RAYMOND VELLA: Ma naħsibx jien.

ONOR. ALEX MUSCAT: Għaliex taħseb li bħal donnhom kważi mpikaw miegħek u ħadulek ir-restaurant?

IS-SUR RAYMOND VELLA: Ftit ilu għedtlek li kont ħadt parir legali mingħand l-avukat biex nirrifjuta din il-permuta u l-avukat kien qalli li peress li kienet fil-programm elettorali tal-2008... Mhux aħna biss, kien hemm tliet siti oħra, anzi erbgħa b’kollox.

ONOR. ALEX MUSCAT: Però l-unika waħda konkluża kienet tiegħek.

IS-SUR RAYMOND VELLA: Forsi l-oħrajn ma kellhomx titolu.

ONOR. ROBERT ABELA: Min kien l-avukat, if I may ask?

IS-SUR RAYMOND VELLA: Dr. Borg Cole. Inti taf kellhomx titolu, jekk kenitx tagħhom?

ONOR. ALEX MUSCAT: S’issa għadna ma dħalniex fil-mertu.

ONOR. JULIA FARRUGIA PORTELLI: S’issa għadha ma saritx investigazzjoni fuqhom.

ONOR. ALEX MUSCAT: Għaliex taħseb li riedu l-art akkost ta’ kollox?
IS-SUR RAYMOND VELLA: Se nerġa’ nirrepeti għat-tielet darba: Kienet fil-programm elettorali.

ONOR. ALEX MUSCAT: Iva, imma l-mistoqsija hija: Għaliex taħseb li daħluha fil-programm elettorali?

IS-SUR RAYMOND VELLA:  Dik staqsiha lil min għamlu, mela lili! Jien fejn naf?! Taf x’jiddispaċini jien? Li spiċċajt vittma tal-Gvern li kien hemm!

ONOR. ALEX MUSCAT: Vittma?

IS-SUR RAYMOND VELLA: Aħjar kont vittma llum, b’xi permess għal xi torri!

ONOR. JULIA FARRUGIA PORTELLI: Però, Sinjur, inti moħħok fil-flus biss!

IS-SUR RAYMOND VELLA: Iktar fuq il-proprjetà qed nitkellem milli fuq flus!

ONOR. JULIA FARRUGIA PORTELLI: Qed titkellem fuq flus.

ONOR. ALEX MUSCAT: L-art kif kienet ġiet għandek?

IS-SUR RAYMOND VELLA: B’kuntratt.

ONOR. ALEX MUSCAT: Xtrajtha mingħand il-Gvern, jew mingħand il-privat?

IS-SUR RAYMOND VELLA: L-ewwel kienet familjari, imbagħad qsamna bejnietna...

ONOR. ALEX MUSCAT: Kienet tal-familja?

IS-SUR RAYMOND VELLA: Iva. 

ONOR. ALEX MUSCAT: U l-familja kienet xtratha mingħand familja oħra fil-privat, jew mingħand il-Gvern?

IS-SUR RAYMOND VELLA: Kienet xtratha mingħand il-privat.

IĊ-CHAIRPERSON: Kemm kienet ilha fil-familja l-art?

IS-SUR RAYMOND VELLA: Mill-1981.

ONOR. ROBERT ABELA: Ħalli niġu issa għall-valutazzjonijiet li saru lura meta beda l-proċess fl-2010. Qed tgħid li l-proċess beda fl-2010?

IS-SUR RAYMOND VELLA: Iva.

ONOR. ROBERT ABELA: Però inti sirt taf fl-2010, jew qabel?

IS-SUR RAYMOND VELLA: Fl-2010.

ONOR. ROBERT ABELA: L-ewwel darba li sirt taf li kien hemm din l-idea tal-esproprju kien fl-2010.

DR. SIEGFRIED BORG COLE:  Kien irċieva notifika.

ONOR. ROBERT ABELA: Imma fl-2008 kont diġà taf għax kienet fil-manifest elettorali.

IS-SUR RAYMOND VELLA: Fejn kont naf li se nitla’ jien bil-lotterija!?

ONOR. ROBERT ABELA: Jiġifieri ma kontx taf li kellu jkun is-sit tiegħek, imma kont taf bil-prinċipju.

IS-SUR RAYMOND VELLA: U lanqas kont naf x’hemm miktub fil-programm elettorali, bħal ħafna oħrajn.

ONOR. ROBERT ABELA: Iva, però x’kien qed jiġri fix-xena politika tal-pajjiż fl-2008 kont taf, kont issegwi.

IS-SUR RAYMOND VELLA: Meta jsiru l-affarijiet fil-miftuħ, forsi nkun naf. 

ONOR. ROBERT ABELA: Pereżempju, xi ħaġa li ssir f’attività politika tkun tafha.

IS-SUR RAYMOND VELLA: Mhux bilfors.

ONOR. ROBERT ABELA: Nassumi li sar avviż pubbliku f’attività pubblika... Qatt saret xi attività pubblika politika fir-restaurant tiegħek?

IS-SUR RAYMOND VELLA: Jiġifieri functions? Uħħ!  Miż-żewġ naħat!

ONOR. ROBERT ABELA: Miż-żewġ naħat kienu jsiru.

IS-SUR RAYMOND VELLA: Ħafna.

ONOR. ROBERT ABELA: Nirriferik għan-naħa tal-Partit Nazzjonalista. Min kien organizza funzjonijiet fil-proprjetà tiegħek?

IS-SUR RAYMOND VELLA: George Hyzler, Josie Muscat...

ONOR. ROBERT ABELA: L-Onor. Jason Azzopardi kien għamel xi attività hemmhekk?

IS-SUR RAYMOND VELLA: Le, lanqas kont nafu jien.

ONOR. ROBERT ABELA: Għidli min iżjed. George Pullicino, pereżempju, kien għamel?

IS-SUR RAYMOND VELLA: Lanqas.

ONOR. ROBERT ABELA: Min iżjed?

IS-SUR RAYMOND VELLA:  Iċ-Ċumpaqq.

ONOR. ROBERT ABELA:  Ma’ George Pullicino qatt iltqajt?

IS-SUR RAYMOND VELLA: Le.

ONOR. ROBERT ABELA: Qatt?

IS-SUR RAYMOND VELLA: Bħal f’meetings u hekk? 

ONOR. ROBERT ABELA:  Wiċċ’imbwiċċ.

IS-SUR RAYMOND VELLA:  Forsi nkun dieħal il-Belt u nsellimlu, bħalma sellimt lilek dalgħodu. Dak it-tip. Biex tara kemm m’għandix ta’ naħa u ta’ oħra! Jien lil kulħadd insellem.

ONOR. ROBERT ABELA: Jiġifieri l-unika konnessjoni li qatt kellek...

ONOR. CLAYTON BARTOLO: Jiġifieri qed tgħidilna li qatt ma ltqajt ma’ Membri oħrajn tal-Partit Nazzjonalista, jew nies oħrajn fl-amministrazzjoni, jew fit-tmexxija tal-Partit Nazzjonalista.

IS-SUR RAYMOND VELLA: X’jiġifieri “ltqajt”? 

ONOR. CLAYTON BARTOLO: F’xi laqgħa. One-to-one, jew two-to-one.

IS-SUR RAYMOND VELLA: Le, one-to-one ma ltqajtx.

ONOR. CLAYTON BARTOLO: Jiġifieri la ltqajt magħhom fil-kwartieri ġenerali tal-Partit Nazzjonalista, u lanqas x’imkien ieħor, forsi f’xi residenza privata.

IS-SUR RAYMOND VELLA: F’meetings one-to-one, qatt.

ONOR. JULIA FARRUGIA PORTELLI: U qatt ma lmentajt forsi bil-miktub, pereżempju through l-avukat tiegħek.

IS-SUR RAYMOND VELLA: Ilmentajt fejn?

ONOR. JULIA FARRUGIA PORTELLI: Tagħmel ilment li inti trid li l-affarijiet jinbidlu.

IĊ-CHAIRPERSON: Għamel kawża mhux ilment.

ONOR. JULIA FARRUGIA PORTELLI: Imma, Sur President, inti taf li qabel ma tiftaħ kawża, normalment il-partijiet jippruvaw jaslu għall-qbil mod ieħor. 

IĊ-CHAIRPERSON:  Imma ma wasalx.

ONOR. JULIA FARRUGIA PORTELLI:  Qabel ftaħt il-kawża, forsi permezz tal-avukat tiegħek, jew forsi permezz ta’ ħbieb tiegħek, qatt sar kuntatt...?

IS-SUR RAYMOND VELLA: Lanqas ħadimha l-avukat tiegħi kien, imma kien ħadimha Dr. Giovanni Bonello għax ħassejna li fuq il-Kostituzzjoni huwa aħjar.

ONOR. JULIA FARRUGIA PORTELLI: Però qatt ma sar kuntatt qabel il-kawża?

IS-SUR RAYMOND VELLA: Għaliex tagħmel kuntatt?

ONOR. JULIA FARRUGIA PORTELLI: Biex tara jekk tistax tasal...

IS-SUR RAYMOND VELLA: M’intix qed tara għalfejn qiegħed hawn illum? M’intix qed tarah il-kuntatt? Għalfejn tagħmlu? Illum lili ħaduli ħwejġi u qiegħed hawn xorta! Ilhom ħames snin kulħadd iperriċni! Għaliex kellna nagħmlu kuntatt?

ONOR. ROBERT ABELA: Għax il-valuri li ntużaw huma b’mod ċar ħafna kontra l-Gvern!

IS-SUR RAYMOND VELLA: Imma int għaliex m’intix issemmili l-istima tagħna? Għalfejn dejjem qed issemmi l-oħra?

ONOR. ROBERT ABELA: Se nasal għaliha, fil-fatt kont se nibda nistaqsik fuqha.

ONOR. CLAYTON BARTOLO:   Jiġifieri inti qed tgħidilna li fil-kampanja elettorali tal-2013 qatt ma ltqajt mal-Prim Ministru Lawrence Gonzi jew ma’ Dr. Paul Borg Olivier, is-Segretarju Ġenerali ta’ dak iż-żmien?

IS-SUR RAYMOND VELLA: Mhux b’mod personali. In ġenerali, iva.

ONOR. JULIA FARRUGIA PORTELLI: Spjegalna d-distinzjoni.

ONOR. CLAYTON BARTOLO: Jiġifieri, pereżempju, qatt ma ltqajt magħhom il-Mellieħa.

IS-SUR RAYMOND VELLA: Jekk inkun għaddej minn triq u nara lilek f’attività politika, ma nieqafx inkellmek?

ONOR. JULIA FARRUGIA PORTELLI: Il-fatt li attività politika ...

IS-SUR RAYMOND VELLA: Kont inkun għaddej.

ONOR. JULIA FARRUGIA PORTELLI: Attività politika tkun f’post partikolari.

IS-SUR RAYMOND VELLA: Għalhekk jagħmluhom ma’ Malta kollha! Biex jolqtu kemm jista’ jkun nies!

ONOR. JULIA FARRUGIA PORTELLI: Jiġifieri ġieli mort f’attività politika fejn ikunu huma. M’iniex qed ngħidlek li huwa ħażin, biex niftehmu.

ONOR. CLAYTON BARTOLO: M’għamilt xejn ħażin...

IS-SUR RAYMOND VELLA: Inkun forsi waqaft inkellem lil xi ħadd. Ħbieb kulħadd ikollu!

ONOR. ROBERT ABELA: Ovvja. Ġieli kont għaddej, inti u sejjer għal attività politika...

IS-SUR RAYMOND VELLA: Xi ħaġa li ma kellix dritt nagħmilha?

ONOR. JULIA FARRUGIA PORTELLI: Lanqas xejn!

ONOR. ROBERT ABELA: Assolutament le! Għandek kull dritt; qed nistaqsi biex nifhmu aħjar.

ONOR. CLAYTON BARTOLO: Le, le, xejn.

ONOR. JULIA FARRUGIA PORTELLI: Biex nifhmu, qatt f’dawn il-laqgħat ma semmejtilhom li inti għadek pendenti, għadek tkarkar, u turi r-rabja tiegħek?

IS-SUR RAYMOND VELLA: F’liema żmien qed issemmi? Lil min kont ngħid?

ONOR. JULIA FARRUGIA PORTELLI: Taf għalxiex qed nirriferi għax l-ewwel għedt li qed inħawdek... 

IS-SUR RAYMOND VELLA:  Lil min kont ngħid?

ONOR. JULIA FARRUGIA PORTELLI:  Lin-nies li qed nitkellmu fuqhom.

IS-SUR RAYMOND VELLA: Min huma?

ONOR. JULIA FARRUGIA PORTELLI: Inti qed tgħid li ġieli ltqajt f’attività politika man-nies li l-Onor. Bartolo semmielek. Dawn in-nies li semmielek l-Onor. Bartolo, u inti kkonfermajt...

ONOR. CLAYTON BARTOLO: Jien qed nistaqsik dwar, pereżempju, il-Prim Ministru ta’ dak iż-żmien, Dr. Lawrence Gonzi, jew inkella forsi s-Segretarju Ġenerali tal-Partit Nazzjonalista, Dr. Paul Borg Olivier.

IS-SUR RAYMOND VELLA: L-ewwel darba li kellimt sewwa lil Lawrence Gonzi kien ħafna wara l-elezzjoni tal-2013.

ONOR. CLAYTON BARTOLO: Qed nistaqsik għax mir-rapport tal-Awditur Ġenerali joħroġ ċar li dan il-proċess kienu qed isegwuh l-Onor. Jason Azzopardi, u kien hemm ukoll il-Prim Ministru, il-Head of Segretariat OPM, il-Policy Coordinator OPM, u l-Principal Permanent Secretary, jiġifieri prattikament qed ngħidu t-top brass tal-Gvern ta’ dak iż-żmien.  U dan f’kampanja elettorali!

IS-SUR RAYMOND VELLA:  Inti tippretendi li kienu se jiġu jgħidu lili b’dak li jiġri internament?!

ONOR. CLAYTON BARTOLO: M’iniex qed ngħidlek li ġew jgħidu lilek.

IS-SUR RAYMOND VELLA: Jien fejn naf min kien qed isegwi l-każ?

ONOR. JULIA FARRUGIA PORTELLI: Taħt ġurament tista’ qatt teskludi li inti b’xi mod f’dawn il-laqgħat li qed tgħid li ġieli għamilt jew inzertajt f’attività politika u ltqajt ma’ xi nies fl-istess strutturi tal-partit, urejt li inti mdejjaq li għadek pendenti?

IS-SUR RAYMOND VELLA: F’liema żmien qed titkellem?

ONOR. JULIA FARRUGIA PORTELLI: F’dan iż-żmien li seħħ il-każ, m’iniex qed ngħidlek fl-2018!

IS-SUR RAYMOND VELLA: Semmili daqsxejn il-perjodu, jekk jogħġbok.

ONOR. CLAYTON BARTOLO: Qabel l-elezzjoni tal-2013!

IS-SUR RAYMOND VELLA: Lil min kont ridtni tgħid?

ONOR. JULIA FARRUGIA PORTELLI: Mhux qed nitkellmu fuq is-sena 800 Qabel Kristu, qed nitkellmu... (Interruzzjonijiet)

IS-SUR RAYMOND VELLA: Lill-Onor. Chris Said!? Anzi tafu kemm kulħadd kien tkabbar u ma jkellmu lil ħadd fil-Partit Nazzjonalista! Anzi tafu kemm! Bir-rispett kollu lejk.

ONOR. JULIA FARRUGIA PORTELLI: Ħu paċenzja, irrispondi l-mistoqsija li għamilt.
IS-SUR RAYMOND VELLA: Qed nirrispondik. Lil min ridtni nkellem?

IĊ-CHAIRPERSON: Qed jgħid li ma kellu aċċess għal ħadd għax kienet kibritilhom rashom!

IS-SUR RAYMOND VELLA:  Grazzi!

ONOR. JULIA FARRUGIA PORTELLI: Sur Vella, inti għedtilna li f’attività politika ġieli tkellimt ma’ nies. Imkien meta tkellimt ma’ nies fil-Partit Nazzjonalista...

IS-SUR RAYMOND VELLA: Taqbad titkellem fuq problema personali tiegħek!?

ONOR. JULIA FARRUGIA PORTELLI: Jiġifieri qatt...

ONOR. ROBERT ABELA: Però dik kienet problema tal-Gvern, mhux biss personali.

IS-SUR RAYMOND VELLA: Personali tiġi!

ONOR. JULIA FARRUGIA PORTELLI: Inti għedtilna li mweġġa’. Sinjur, ipprova ifhem li qed nipprova ngħidlek. 

ONOR. CLAYTON BARTOLO: Però, Sur President, qed iwieġeb qisu għamel bypass jew roundabout.

IĊ-CHAIRPERSON: Il-bypass tal-Mellieħa?

ONOR. CLAYTON BARTOLO: Naħseb li hija aħjar mit-tweġiba tiegħu! (Interruzzjonijiet)  Kuljum ngħaddi minnha, Onor. Said!

ONOR. JULIA FARRUGIA PORTELLI: Sinjur, inti mweġġa’ ħafna, u għadek sal-lum imweġġa’. Jien qed nipprova nifhem il-kuntest ta’ meta saret. Meta inti kont imweġġa’ ħafna, u forsi kont tiltaqa’ ma’ xi ħadd, qatt ma ndikajt li kont imweġġa’ u li ħallewk pendenti u li ħadd ma kien aċċessibbli jew whatever? Qatt ma kellek dan it-tip ta’ ċans biex turi li l-Partit Nazzjonalista, il-partit tiegħek stess, kien qed iweġġgħek?

IS-SUR RAYMOND VELLA: Ħa ngħidlek, meta wrejt qabel, fl-ewwel expropriation li kellna fid-disgħinijiet, bibien magħluqa sibt! Kienet esperjenza li sewwa jgħidu li l-politikanti....trid tmur tkellimhom!
ONOR. JULIA FARRUGIA PORTELLI: Fejn kienet l-art tal-ewwel esproprjazzjoni?

IS-SUR RAYMOND VELLA: Madwar ir-restaurant, fl-istess post imsemmi. Bibien magħluqa sibna, u n-Nazzjonalisti kien hemm fil-gvern!

ONOR. CLAYTON BARTOLO: Inkluż fil-kampanja elettorali tal-2013.

ONOR. JULIA FARRUGIA PORTELLI:  Imma hemmhekk kien infetaħ naqra l-bieb!

IS-SUR RAYMOND VELLA: Kien diġà sar il-kuntratt.

ONOR. CLAYTON BARTOLO: Kienu għadu ma sarx. Il-kuntratt sar ftit jiem qabel l-elezzjoni.

IS-SUR RAYMOND VELLA: Imma l-proċess inbeda fl-2010.

ONOR. CLAYTON BARTOLO: Jien staqsejtek għal darba, darbtejn, u se nerġa’ nistaqsik għat-tielet darba: Fil-kampanja elettorali tal-2013, li bdiet minn Diċembru 2012, meta waqa’ l-Gvern, sat-8 ta’ Marzu 2013... Il-kuntratt sar ftit qabel it-8 ta’ Marzu 2013. 

IS-SUR RAYMOND VELLA: Jien kont nagħmel pressure lil-Lands, biex jekk l-expropriation għandha tingħalaq, tingħalaq, sabiex jekk jinbidel il-Gvern jew xi ħaġa...

ONOR. CLAYTON BARTOLO: Mela kont tagħmel pressure x’imkien!

IS-SUR RAYMOND VELLA: Lil-Lands imma!

ONOR. CLAYTON BARTOLO: Int l-ewwel għedtilna li qatt ma kellimt lil ħadd! Issa qed tgħidilna li kont tagħmel pressure lil-Lands!

IS-SUR RAYMOND VELLA: Imma inti ma semmejtlix il-Lands! (Interruzzjonijiet) Xi ħadd semma lil George Pullicino, xi ħaddieħor semma lil Jason Azzopardi, imma ħadd ma semma l-Lands Department!

ONOR. CLAYTON BARTOLO: Aktar qabel l-Onor. Farrugia Portelli staqsietek jekk qattx kellimt lil xi ħadd.

IS-SUR RAYMOND VELLA: U semmejtuli ħafna nies, imma mhux il-Lands. Il-Lands mhux politiku!

ONOR. JULIA FARRUGIA PORTELLI: U l-Lands qatt kien hemm nies fil-Partit Nazzjonalista?

IS-SUR RAYMOND VELLA: Il-Lands jien ilħaqt tliet diretturi ġenerali!

ONOR. JULIA FARRUGIA PORTELLI: Min huma?

IS-SUR RAYMOND VELLA: Is-Sur Alfred Bezzina, u fl-aħħar kien hemm Iman Schembri. Tlieta lħaqt.

ONOR. JULIA FARRUGIA PORTELLI: Min kien l-ieħor?

IS-SUR RAYMOND VELLA: Ma niftakarx x’kien ismu, Perici xi ħaġa.

ONOR. ROBERT ABELA: Niġu għall-iktar parti importanti, u ċioè l-kwestjoni tal-istimi tal-proprjetà. Inti kellek stima li ressaqt permezz tal-perit tiegħek fuq il-proprjetà tal-Fekruna. Kemm kienet din l-istima?

IS-SUR RAYMOND VELLA: €6.75 miljun.

ONOR. ROBERT ABELA: Però ftehemt mal-Gvern fuq stima... Dik il-proprjetà ġiet stmata mill-periti tal-Gvern. Naqblu?

IS-SUR RAYMOND VELLA: Liema?

ONOR. ROBERT ABELA: L-art tal-Fekruna.

IS-SUR RAYMOND VELLA: Ma nafx x’għamlu jien. Naf li ma tawniex daqs kemm tlabna aħna. Aħna għednilhom kif ġejna għall-prezz.

ONOR. ROBERT ABELA: Però saret stima mill-periti tal-Gvern. Hux hekk?

IS-SUR RAYMOND VELLA: Nimmaġina.

ONOR. ROBERT ABELA: Timmaġina?
IS-SUR RAYMOND VELLA: Jien niggustakom! Taħseb li l-affarijiet interni tad-dipartiment inkunu nafuhom aħna?

ONOR. ROBERT ABELA: Jiġifieri int qed tgħidli li ma tafx li ġew periti tal-Gvern u għamlu stima fuq il-proprjetà tiegħek?

IS-SUR RAYMOND VELLA: Le, ma ħadmitx hekk!

ONOR. ROBERT ABELA: Żomm waħda, għax issa veru qed tidħol il-kwestjoni tal-kredibilità. Inti smajt proprjetà €6,750,000...

IS-SUR RAYMOND VELLA: Aħna konna għamilna riċerka ta’ prezzijiet; kif sejra l-proprjetà, x’toħroġ biż-żmien li kien, jiġifieri x’tista’ tibni...

ONOR. ROBERT ABELA: Inti għamilt stima ta’ €6,750,000 u l-Gvern tak €5 miljun tagħha. Jiġifieri int qed tgħid li qgħadt għal dik l-istima u ma ġiex perit tal-Gvern biex jivverifika kemm hi? Aċċettajt €5 miljun fl-arja!?

IS-SUR RAYMOND VELLA: Il-perit hemm għalfejn jiġi fuq il-post biex jistmah?

ONOR. ROBERT ABELA: Lili hekk tgħidli l-loġika.

IS-SUR RAYMOND VELLA: Ma naħsibx jien.

ONOR. JULIA FARRUGIA PORTELLI: Hekk isiru l-affarijiet taħt din l-Amministrazzjoni!

ONOR. ROBERT ABELA: F’Ammistrazzjoni tajba, u b’mod normali, l-affarijiet isiru billi perit imur fuq il-post, ikejjel is-sit, jara...

IS-SUR RAYMOND VELLA: Ma naħsibx. Naħseb li perit jaqbad l-art fejn qiegħda, jara l-pjan lokali x’inhu, jara x’tista’ tagħmel...

ONOR. ROBERT ABELA: Qisek f’daqqa waħda bdejt tifhem kif jaħdmu l-periti u bdejt tifhem fil-proprjetà!

IS-SUR RAYMOND VELLA: Però qatt m’għamilt xogħol ta’ perit!

ONOR. ROBERT ABELA: Le, imma donnok tifhem. Hux hekk?

IS-SUR RAYMOND VELLA: Nifhem safejn nifhem!

ONOR. ROBERT ABELA: Dan apparti li perit prudenti u tal-affari tiegħu jiġi fuq il-post ukoll.

IS-SUR RAYMOND VELLA: Però naħseb li hekk isir.

ONOR. ROBERT ABELA: Le, stima tajba ssir billi jiġi... (Interruzzjonijiet) Dr. Borg Cole, jidher li jifhem sew fil-metodu. Mela inti, Sur Vella, issetiljajt għal stima ta’ €5 miljuni. Meta ġejna għall-istimi li l-Gvern ressaq fuq San Ġwann u s-Swieqi, jiġifieri l-proprjetà tal-Gvern, il-Gvern ressaq il-valuri tiegħu u qal li l-proprjetà tiegħu tiswa “tant”. Inti qbilt jew ma qbiltx mal-istimi li ta l-Gvern?

IS-SUR RAYMOND VELLA: Ma kellix għażla!

ONOR. ALEX MUSCAT: Kont mort tarahom dawk il-proprjetajiet? Ma kellekx għalfejn, hux hekk? Bl-istess argument tiegħek ma kellekx għalfejn tmur tarahom.

IS-SUR RAYMOND VELLA: Ħa nirrispondik, tibżax. Ta’ Swieqi mort naraha b’sellum, għax kien hemm gate magħluqa...

ONOR. ALEX MUSCAT: Għaliex mort tarahom?

IS-SUR RAYMOND VELLA: Ħadd ma ġie jgħidli fejn qegħdin lanqas!

ONOR. ALEX MUSCAT: Imma ma kellekx għalfejn tmur tarahom!

IS-SUR RAYMOND VELLA: X’jiġifieri ma mmurx narahom?

ONOR. JULIA FARRUGIA PORTELLI: Ma stajtx tarahom minn fuq il-pjanti, kif għedtilna li normalment jagħmel perit?

IS-SUR RAYMOND VELLA:  Il-biċċa art f’t’Alla u Ommu kien fiha l-cart ruts, imma lili ħadd ma qalli bihom. Ippruvaw ibellgħuhieli!

ONOR. ALEX MUSCAT: Allura huwa importanti li tmur tara l-proprjetà biex tara l-valur tagħha!

IS-SUR RAYMOND VELLA: Imma fil-każ l-ieħor kien hemm bini diġà, jiġifieri jekk qed insemmu l-cart ruts, żgur li taf li m’hemmx, jekk tara l-pjan lokali tal-art tista’ tara x’tista’ tibni... Jiġifieri hemm differenza.

ONOR. ROBERT ABELA: Il-Gvern qallek li hu kien qed jistma l-proprjetà tiegħu ta’ San Ġwann “tant”, u l-proprjetà tiegħu fi Swieqi “tant”. Int qbilt jew ma qbiltx mal-valuri li tak il-Gvern?

IS-SUR RAYMOND VELLA: Ma kellix alternattiva! 

ONOR. ROBERT ABELA: Mhux hekk qed nistaqsik. Jien qed nistaqsik jekk qbiltx.  Jien qed ngħidlek li inti ma qbiltx.

IS-SUR RAYMOND VELLA: Dażgur li ma qbiltx; jien ħassejt li kellu jagħtini iżjed!

ONOR. ROBERT ABELA:  Mela l-Gvern ressaqlek il-valuri tiegħu u int ma qbiltx magħhom. X’ġara minn hemm ‘il quddiem, wara li ma qbiltx?

IS-SUR RAYMOND VELLA: L-avukat qalli “agħlaq ħalqek u aċċetta”!

ONOR. ROBERT ABELA: Però inti m’aċċettajtx.

IS-SUR RAYMOND VELLA: Għamilt il-kuntratt.

ONOR. ROBERT ABELA: Qed nirreferik għal qabel. Il-Gvern kellu l-istimi tiegħu tal-proprjetà tiegħu u inti ma kontx qbilt magħhom u tlabt li titressaq stima min-naħa tal-perit tiegħek fuq il-proprjetà tal-Gvern. Naqblu? 

IS-SUR RAYMOND VELLA:  Ma niftakarx.

ONOR. ROBERT ABELA:  Imma pprova ftakar għax dan huwa dettall importanti ħafna!

IS-SUR RAYMOND VELLA: Ma niftakarx li sar hekk!

ONOR. ROBERT ABELA: Le?
IS-SUR RAYMOND VELLA: Li sar arbitraġġ iva, niftakar.

ONOR. ROBERT ABELA: Hekk hu. Wasalna x’imkien! Għalxiex sar l-arbitraġġ? Naqblu li l-arbitraġġ sar għax inti ma qbiltx mal-valuri li kien ressaqlek il-Gvern tal-proprjetà tiegħu?

IS-SUR RAYMOND VELLA: Qatt ma bagħtuli b’mod uffiċjali l-prezzijiet tal-proprjetà.

ONOR. ROBERT ABELA: Mela għaliex sar l-arbitraġġ bil-perit tiegħek?

IS-SUR RAYMOND VELLA: Ma nafx għalfejn. Però lili qatt ma bagħtuli xi ħaġa uffiċjali bil-prezzijiet! U lanqas tawni xi għażla!

ONOR. ROBERT ABELA: Hawnhekk żgur li m’intix tgħid is-sewwa.

ONOR. CLAYTON BARTOLO: Sur Vella, inti qed tgħidilna li ħa dan iż-żmien kollu u inti qatt ma kont infurmat bil-proċeduri li kienu għaddejjin.  Qed nifhem tajjeb jien?

IS-SUR RAYMOND VELLA: Ma fhimtx il-mistoqsija.

ONOR. CLAYTON BARTOLO: Inti semmejtilna li tawk lista tal-propjetajiet minn fejn...

IS-SUR RAYMOND VELLA: Le, le, ma tawniex lista! Mhux vera! Qaluli “hemm “din” u hemm l-“oħra””, b’mod...

ONOR. JULIA FARRUGIA PORTELLI: Għedtilna li tawk lista qasira. (Interruzzjonijiet)

ONOR. CLAYTON BARTOLO: Imma kien hemm xi korrispondenza? Forsi kien hemm korrispondenza mal-avukat?

IS-SUR RAYMOND VELLA: Kellna laqgħa l-Lands u urieni x’inhuma.

ONOR. JULIA FARRUGIA PORTELLI: Face to face qalhomlok?

IS-SUR RAYMOND VELLA: Hekk kien, qisna qed nixtru l-qarabagħli?!

ONOR. JULIA FARRUGIA PORTELLI: Tajba din!

IS-SUR RAYMOND VELLA: Mhux hekk!?  Żgur li ma ġejtx stmat aħjar!

ONOR. JULIA FARRUGIA PORTELLI: Ġiek għoli kieku kilo qarabagħli! Dawk il-miljuni!

IS-SUR RAYMOND VELLA: Ġietni għolja għax ħaduli l-isbaħ biċċa art li hawn f’Malta!

ONOR. JULIA FARRUGIA PORTELLI: Imma ġejt ikkumpensat tagħha!

IS-SUR RAYMOND VELLA: Hu x’ġejt ikkumpensat! Ma ġejtx ikkumpensat biżżejjed! Kieku llum jien kont nagħmel torri hemm!

ONOR. ROBERT ABELA: Ngħidlek sew li l-Gvern, meta ta l-ewwel stima tal-proprjetà tiegħu ta’ San Ġwann u tas-Swieqi, il-valur tagħhom flimkien kien jaqbeż il-€5 miljun? Naqblu li dik kienet l-ewwel stima li ressqulek u li inti ma qbiltx magħha?

IS-SUR RAYMOND VELLA: Ma nafx biha.

ONOR. ROBERT ABELA: Kif ma tafx biha?

IS-SUR RAYMOND VELLA: Tini xi dokument li bagħtuli u ngħidlek ...

ONOR. ROBERT ABELA: Tas-Swieqi €2.5 miljuni, u ta’ San Ġwann €2,635,000. Taf jew ma tafx b’dawn iż-żewġ stimi?

IS-SUR RAYMOND VELLA: Agħtini dokument li juri li jien kont avżat.

ONOR. ROBERT ABELA: Se nagħtihomlok fil-fatt.
IS-SUR RAYMOND VELLA: Mela agħtihomli!

ONOR. ROBERT ABELA: Mela allura għaliex sar l-arbitraġġ u qabbadt lill-perit tiegħek biex ikun fuq il-bord tal-arbitraġġ?

IS-SUR RAYMOND VELLA: Għax talbuni biex inqabbad perit!

ONOR. ROBERT ABELA: Wara xiex talbuk biex tqabbad perit tiegħek?
IS-SUR RAYMOND VELLA: Wara l-andament li sar, biex forsi naslu, però qatt ma kellna kwestjonijiet fuq il-prezzijiet tal-art.

ONOR. ROBERT ABELA: Naqblu li inti ma bdejtx taqbel mal-valur li l-Gvern ta lill-proprjetà tiegħu f’San Ġwann u fi Swieqi, u għalhekk sar l-arbitraġġ privat?

IS-SUR RAYMOND VELLA: Ma nistax nifhem għalfejn qed tgħidhieli din! Ma kienx hemm ma’ xiex ma naqbilx!

ONOR. ROBERT ABELA: Mela se nitlob konfront bejn ix-xhud u l-Awditur Ġenerali, it-tnejn li huma bil-ġurament. Jekk issa se ngiddbu dak li joħroġ mir-rapport tal-Awditur Ġenerali, bilfors ikolli nitlob konfront!

Is-Sur Charles Deguara, Awditur Ġenerali, ħa postu madwar il-Mejda.  

ONOR. ROBERT ABELA: Sur Deguara, hawnhekk għadek kif smajt lix-xhud jgħid li fil-proċess tan-negozjati għall-esproprjazzjoni mhux veru li huwa kien ikkontesta l-valur li l-Gvern kien qed jagħti għall-proprjetà tiegħu f’San Ġwann u fi Swieqi. Naqblu li mill-investigazzjoni li għamiltu, lilek irriżultalek u kkonkludejt il-kuntrarju, u ċioè li fil-fatt Raymond Vella kien qiegħed jikkontesta l-valur tal-proprjetà tal-Gvern fi Swieqi u f’San Ġwann, u b’hekk sar il-bord tal-arbitraġġ?

IS-SUR CHARLES DEGUARA: Hekk hu. Kieku ma kienx isir.

ONOR. ROBERT ABELA: Sur Vella, issa li għadek kif smajt lill-Awditur Ġenerali jgħid bil-ġurament bil-kontra ta’ dak li għadek kif għedt int, tibqa’ ssostni din il-verżjoni li għadek kif għedt?

IS-SUR RAYMOND VELLA: Li niftakar jien hu li l-ammonti kienu dawk li ħarġu fl-arbitraġġ.

ONOR. ROBERT ABELA: Ħu paċenzja, toqgħodx taqleb il-verżjonijiet bil-ġurament! Int qbilt jew ma qbiltx mal-valur li ta l-Gvern lill-proprjetajiet tiegħu?

IS-SUR RAYMOND VELLA: Jien qbilt mal-valur tal-proprjetà tal-arbitraġġ.

ONOR. ROBERT ABELA: Jiġifieri m’intix qed taqbel ma’ dak li qed jgħid hawnhekk l-Awditur.

IS-SUR RAYMOND VELLA: Jien m’għedtlux hekk lill-Awditur Ġenerali! Mhux jien għedthielu!

ONOR. ROBERT ABELA: Mhux x’għedt inti. Jien staqsejtek...

IS-SUR RAYMOND VELLA: Imma jien x’għedt jien naf!

ONOR. ROBERT ABELA: Qbilt jew ma qbiltx mal-valur tal-proprjetà tal-Gvern?

IS-SUR RAYMOND VELLA: Ma’ tal-arbitraġġ qbilt.

ONOR. ROBERT ABELA: Iktar qabel qed ngħidlek jien. Allura r-risposta hija li ma qbiltx mal-valur tal-proprjetà tal-Gvern.

IS-SUR RAYMOND VELLA: Jien ma kontx naf bi prezzijiet minn qabel.

ONOR. ROBERT ABELA: Kif ma kontx taf? Allura għaliex sar l-arbitraġġ?

IS-SUR RAYMOND VELLA: Biex naslu għal prezz!

ONOR. ROBERT ABELA: Le, mhux veru, mhux hekk ġraw l-affarijiet! Inkredibbli li xhud bil-ġurament jgħid dawn l-affarijiet quddiem l-Awditur Ġenerali!

ONOR. JULIA FARRUGIA PORTELLI: Sur President, fil-kas nikkunsidraw x’passi ulterjuri nistgħu nieħdu bil-Pulizija! (Interruzzjonijiet) Bil-ġurament qegħdin hawnhekk! (Interruzzjonijiet)

DR. SIEGFRIED BORG COLE:  Jien għextha!

ONOR. ROBERT ABELA: Jiġifieri skont int, il-bord tal-arbitraġġ sar fl-arja mhux għax kien hemm nuqqas ta’ qbil min-naħa tiegħek mal-valur tal-proprjetà tal-Gvern!

IS-SUR RAYMOND VELLA: Jien qed ngħid li l-ammont kont nafu mill-arbitraġġ.

ONOR. JULIA FARRUGIA PORTELLI: Jiġifieri r-rapport tal-Awditur Ġenerali huwa ħażin?

IS-SUR RAYMOND VELLA: Mhux qed ngħid hekk jien!

IĊ-CHAIRPERSON: Kollegi, hawn il-konsulent legali tas-Sur Vella, Dr. Borg Cole, u forsi nistaqsuh jekk għandux permess mill-klijent tiegħu biex hu, bħala l-avukat li kien...  (Interruzzjonijiet) 

ONOR. ROBERT ABELA: Qed nistaqsu lix-xhud! X’jiġifieri jidħol l-avukat?!

IĊ-CHAIRPERSON: Se ngħidlek għalfejn, Onor. Abela. Għax il-klijent imur għand l-avukat, u ħafna drabi jmexxih l-avukat. Allura forsi jista’ jwieġeb Dr. Borg Cole.

ONOR. ROBERT ABELA: Però l-valutazzjonijiet huma deċiżjoni tal-klijent mhux tal-avukat.

IĊ-CHAIRPERSON: Naturalment!

IS-SUR RAYMOND VELLA: Jien għal kollox nieħu parir mingħand l-avukat.

ONOR. ROBERT ABELA: Naturalment, però mbagħad id-deċiżjoni finali fuq il-valur tal-proprjetà inti teħodha!

IS-SUR RAYMOND VELLA: Mhux dejjem!  Mhux jien ħadtha.

ONOR. CLAYTON BARTOLO: Ippermettuli naqra paragrafu 2.5.16 li hemm f’paġna 47 tar-rapport tal-Awditur Ġenerali.  Dan qed jgħid hekk:

“In an undated office note recorded on the relative GPD file, it was indicated that Fekruna Ltd deemed the valuations of the land at San Ġwann and Swieqi as being too high. In view of this disagreement...”.

Jiġifieri hawnhekk diġà għandna l-ewwel indikazzjoni li kien hemm disagreement. Hawnhekk qegħdin nitkellmu qabel l-arbitraġġ.

IS-SUR RAYMOND VELLA: Imma jien għedtu dak?
ONOR. CLAYTON BARTOLO: Fekruna Ltd. hawn!

IS-SUR RAYMOND VELLA: Imma jien ma niftakarx li għaddejna minn dak il-proċess. Ma niftakarx.

ONOR. JULIA FARRUGIA PORTELLI: U għedtilna li Fekruna Ltd. għadha tiegħek.

IS-SUR RAYMOND VELLA: Ma niftakarx li għaddejt minn dak il-proċess.

ONOR. ROBERT ABELA: Spjegali ftit kif il-perit privat tiegħek spiċċa jistma hu proprjetà tal-Gvern. Ipprova fehemhieli din għax ma nistax nifhimha!

IS-SUR RAYMOND VELLA: Lili se tipprova tgħid biex infehemhielek?

ONOR. ROBERT ABELA: Mhux jien kont hemm dakinhar!

IS-SUR RAYMOND VELLA: Mela l-proċess ordnajtu jien?

ONOR. ROBERT ABELA: Imma żgur sar bi qbil miegħek.

IS-SUR RAYMOND VELLA: Il-Lands ordnaw il-proċess tal-arbitraġġ!

ONOR. ROBERT ABELA: Il-perit tiegħek, il-Lands qabditu jew inti qabbadtu?

IS-SUR RAYMOND VELLA: Jien qabbadtu, imma biex naslu għall-prezz tal-art.

ONOR. ROBERT ABELA: Għax int ma kontx qed taqbel mal-prezz oriġinali li ħarġet bih il-Lands.

IS-SUR RAYMOND VELLA: Le, dik ma niftakarhiex!

ONOR. ROBERT ABELA: Allura kif qiegħda miktuba hawnhekk? U hawnhekk qed jirrifletti...

IS-SUR RAYMOND VELLA: Urini lili minn ġol-file tal-Lands...

ONOR. ROBERT ABELA: Jew x’fadal minnu l-file tal-Lands! Anke l-file ħafna minnu ...(Interruzzjonijiet)

IS-SUR RAYMOND VELLA: Mela urini mill-file!

ONOR. ROBERT ABELA: Għalhekk qed tistaqsi hekk int, għax taf li... Però dik il-parti jidher li għadha hemmhekk!

IĊ-CHAIRPERSON: Onor. Abela, tista’ tgħid li r-rapport tal-Awditur jgħid li kien hemm dokumenti nieqsa, però li tipprova titfagħha u timplika li s-Sur Vella b’xi mod seraq il-file, ma naħsibx li huwa ġust!

ONOR. ROBERT ABELA: Mela jien għedtlek li hu seraq il-file? Forsi kien hemm ħaddieħor li kellu interess!

ONOR. CLAYTON BARTOLO: Nistgħu nitolbu kopja tal-file tal-Lands? Safejn naf jien, kellna każ ieħor fejn kien ġara xi ħaġa hekk.

ONOR. ROBERT ABELA: Sur Deguara, qed nifhem li meta inti kkwotajt li hawnhekk kien hemm nuqqas ta’ qbil min-naħa tas-Sur Raymond Vella fuq il-valur tal-proprjetà tal-Gvern, wasalt għaliha għax rajt il-file governattiv. Naqblu?

IS-SUR CHARLES DEGUARA: Kien hemm nota tal-Government Property Department (GPD), mhux datata, li tgħid li kien hemm dan id-diżgwid għax Fekruna Ltd. bdew jaħsbu li l-prezzijiet kienu over valued. 

ONOR. JULIA FARRUGIA PORTELLI: Jiġifieri la aħna u lanqas int ma qegħdin nigdbu fuq din.

IS-SUR RAYMOND VELLA: Għalfejn għandi nigdeb?

ONOR. ROBERT ABELA: Il-perit tiegħek li għamel stima tal-proprjetà tal-Gvern min kien?

ONOR. JULIA FARRUGIA PORTELLI: Sur President, bir-rispett kollu, għalfejn se toqgħod tonfoħ? Għandna xhud li qal li xi ħadd gideb!

IĊ-CHAIRPERSON: Jien għamilt hekk għax int staqsejt lill-Awditur jekk hux qed jigdeb. Ma naħsibx li hija mistoqsija li kellek tagħmillu!

ONOR. JULIA FARRUGIA PORTELLI: Għalhekk qed isir il-konfront!

ONOR. ROBERT ABELA: Sur Vella, min kien il-perit tiegħek li għamel stima tal-proprjetà tal-Gvern?

IS-SUR RAYMOND VELLA: Caruana Montaldo.

ONOR. ROBERT ABELA: Fl-aħħar wasaltu għal dawn il-valuri li qbiltu dwarhom u sar kuntratt erbat ijiem qabel l-elezzjoni ġenerali tal-2013. Naqblu li sar kuntratt erbat ijiem qabel l-elezzjoni ġenerali?

IS-SUR RAYMOND VELLA: Qbilna jew ma qbilniex, iż-żmien kien daħal, l-avukat qalli biex immexxi u ma naqlax problemi għax inkella l-affari terġa’ tibda mill-ġdid, u allura kelli, bħaċ-“Ċ”, naċċetta...

ONOR. ROBERT ABELA: Però ħadd ma sfurzak. Hux hekk?

IS-SUR RAYMOND VELLA: Diġà għedt għal tliet darbiet li kien se jkolli nerġa’ nibda l-proċess u nibqa’ taħt il-mannara tal-expropriation; la nista’ nikrih, la nista’ nbigħu u ma nista’ nagħmel xejn, ladarba ma stajtx nibnih!

ONOR. JULIA FARRUGIA PORTELLI: Bżajt li ddur il-folja, ma jerġax jitla’ l-Partit Nazzjonalista u ma jkollokx deċiżjoni favorevoli. Korretta?

IS-SUR RAYMOND VELLA: Le, mhux favorevoli, kieku kont naf li stajt inġib deċiżjoni aħjar, ma kontx ...

ONOR. JULIA FARRUGIA PORTELLI: Inti diġà ndikajt għal darba, darbtejn li kellek biżgħa għax konna lejliet elezzjoni ġenerali. Inti bżajt li ddur il-folja u forsi tingħata deċiżjoni differenti li forsi ma tkunx tajba daqs li kellek. Kienu biżgħat dawn?

IS-SUR RAYMOND VELLA: Il-biżgħa li kelli kienet dik li kien ilu jgħidli biha l-avukat tiegħi minn meta ġie l-avviż biex nagħmlu l-permuta, jiġifieri li kont taħt mannara ta’ expropriation.  Għax l-avukat hekk kien jgħidli “taħt mannara qiegħed int!”.

ONOR. ROBERT ABELA: Però mal-mannara f’sena qlajt €350,000! Fi kliemek dan!

DR. SIEGFRIED BORG COLE: Jien kont ngħidlu li l-Gvern Nazzjonalista qeridlu l-proprjetà tax-Xemxija, u bżajt li jrid jerġa’ jibda mill-bidu.

ONOR. ROBERT ABELA: Jimporta Dottore?

ONOR. JULIA FARRUGIA PORTELLI: Nistgħu ma ngħajjtux?! Ħu paċenzja, m’aħniex qegħdin il-monti!

ONOR. ROBERT ABELA: Fi kliemek stess – u għad irridu nivverifikawh – il-mannara tfisser li minn proprjetà waħda li ħadt, f’temp ta’ sena qlajt €350,000! Ma kenitx mannara daqshekk kerha lanqas!

IS-SUR RAYMOND VELLA: Min jinvesti fil-proprjetà għalfejn jinvesti?

ONOR. ROBERT ABELA: Veru, imma tgħidlix li kienet mannara lanqas!

IS-SUR RAYMOND VELLA: Mela ma kenitx mannara!

ONOR. ROBERT ABELA: Li qlajt €350,000 f’sena, tfisser mannara!? U mingħajr m’għamilt xejn!

IS-SUR RAYMOND VELLA: Nixtieq nistaqsik ċerti affarijiet, imma ma tmurx tieħu...

ONOR. ROBERT ABELA: Tista’ tistaqsini, m’għandekx problema.

IS-SUR RAYMOND VELLA: Kieku jien mort innegozjajt x’imkien ieħor fi żmien il-kampanja tal-elezzjoni, ma kontx immur aħjar? Kien hemm ħafna tip ta’ negozjati qed isiru fil-pajjiż!

ONOR. ROBERT ABELA: (Interruzzjonijiet) Ma nafx fiex kont involut int.

IĊ-CHAIRPERSON: Sur Vella, jekk trid telabora, fuq jekk pereżempju, kienx hemm min imur jinnegozja f’xi raba’ sular, tista’ telabora!

IS-SUR RAYMOND VELLA: Hekk smajt imbagħad wara jien!

IĊ-CHAIRPERSON: Li jmorru jinnegozjaw fir-raba’ sular!

ONOR. JULIA FARRUGIA PORTELLI: Min qed jimbotta issa!?

IS-SUR RAYMOND VELLA: Jien smajt li kien hemm ħafna minn innegozja!

ONOR. ROBERT ABELA: Fil-kampanja tal-2013?

IĊ-CHAIRPERSON:  Xi power station fir-raba’ sular kienu jinnegozjaw dak iż-żmien!

IS-SUR RAYMOND VELLA: Forsi kont immur aħjar! L-Onor. Farrugia Portelli staqsietni jekk bżajtx li ma ssirx l-expropriation. Forsi kienet issir aħjar!

ONOR. JULIA FARRUGIA PORTELLI: Però bżajt! Għalhekk ridt tgħaġġel, biex tagħlaq!

IS-SUR RAYMOND VELLA: Bżajt li nibqa’ taħt l-expropriation u ma nkun nista’ nagħmel xejn!

ONOR. JULIA FARRUGIA PORTELLI: U li l-każ jitwal, idum, u terġa’ tibda mill-ġdid.

IS-SUR RAYMOND VELLA: Fil-fatt jien illum ngħid kemm kont “Ċ” li aċċettajt!

ONOR. ROBERT ABELA: Għax kieku kont taqla’ iżjed milli qlajt!

IS-SUR RAYMOND VELLA: Bis-sitwazzjoni kif ġiet, iva.

ONOR. JULIA FARRUGIA PORTELLI: Il-valur tal-art baqa’ tiela.

ONOR. ROBERT ABELA: Sur Vella, inti rajthom ir-rapporti tal-Awditur Ġenerali. Naqblu?

IS-SUR RAYMOND VELLA: Iva.

ONOR. ROBERT ABELA: Rajt ukoll li l-proprjetà li inti tajt lill-Gvern, imqabbla mal-proprjetà li tak il-Gvern, mort b’€1.2 miljun minn fuq.

IS-SUR RAYMOND VELLA: Le, jien mort €1.75 miljun minn taħt!

ONOR. ROBERT ABELA: Inti mort minn taħt?

IS-SUR RAYMOND VELLA: Iva!

ONOR. ROBERT ABELA: Minn fejn toħroġ din mir-rapport tal-Awditur? (Interruzzjonijiet) Sur Vella, m’iniex qed nagħmel analoġija u nqabbel rapport ta’ perit kif jogħġob lilek...

IS-SUR RAYMOND VELLA: Jiġifieri inti tħokk fejn jieklok, u jien le!

ONOR. ROBERT ABELA: ...imma qed nimxi ma’ stima oġġettiva li saret minn PWHC, li la kellha l-interess tiegħek u lanqas kellha l-interess tal-Gvern; hija stima oġġettiva li mexa magħha l-Awditur Ġenerali. 

IS-SUR RAYMOND VELLA:  Riċerka ta’ x’interess kellha ma nafx għax m’għamilthiex. 

ONOR. ROBERT ABELA: Ħu daqsxejn paċenzja. Jien m’iniex se naqbad l-istima li għamel Edgar Caruana Montaldo li sploda l-valur tal-proprjetà tax-Xemxija b’€2 miljun.  M’iniex se nimxi ma’ dak il-kejl għax nafu biżżejjed kif isiru l-affarijiet, imma se nimxi ma’ stima oġġettiva. Naqblu li fil-konklużjoni tar-rapport tal-Awditur hemm li inti rċevejt fi proprjetà b’€1.2 miljun iżjed milli tajt lill-Gvern?  Naqblu li dik hija l-konklużjoni tal-Awditur Ġenerali? 

IS-SUR RAYMOND VELLA: Int jidhirlek li jien tajt instructions lill-Awditur dwar x’għandu jikteb? 

ONOR. ROBERT ABELA: Mhux hekk qed nistaqsik. Jien qed nistaqsik:  Naqblu li l-konklużjoni tal-Awditur Ġenerali hi dik li inti rċevejt b’€1.2 miljun iżjed fi proprjetà?

IS-SUR RAYMOND VELLA:  Imma dak x’kiteb l-Awditur, mhux x’għedt jien. 

ONOR. ROBERT ABELA: Naqblu wkoll li l-Awditur Ġenerali wasal għall-konklużjoni li fuq il-kuntratt, minbarra dan il-valur ta’ €1.2 miljun iżjed milli suppost irċevejt inti... 

IS-SUR RAYMOND VELLA: Le, tgħidlix “iżjed”! 

ONOR. ROBERT ABELA: Jien qed ngħid x’ikkonkluda l-Awditur. Naqblu li l-Awditur ikkonkluda wkoll li inti rċevejt bi ftit aktar minn €21,000 li mhux suppost ħadthom? Qrajtha dik il-konklużjoni? 

IS-SUR RAYMOND VELLA: X’€21,000 huma? 

ONOR. ROBERT ABELA:  Minbarra l-valur tal-proprjetà li ħadt, inti kellek tħallas it-taxxa u l-Gvern għamillek tpaċija, jiġifieri ħafirlek it-taxxa  li kellha titħallas. 

IS-SUR RAYMOND VELLA: Jekk kien baqagħlu jagħtini!? Mhux ħafirli. 

ONOR. ROBERT ABELA: Iva, ġiet inkluża fil-proċess. 

IS-SUR RAYMOND VELLA: Le, mhux inkluża, imma kienet parti mill-prezz. 

ONOR. ROBERT ABELA: Dażgur, imma l-prezz li bbenefikajt minnu int. 

IS-SUR RAYMOND VELLA: Minflok tani l-flus u ħallasthom jien… 

ONOR. ROBERT ABELA: Ma ħallastx it-taxxa. 

IS-SUR RAYMOND VELLA: Allura ħallasthom! 

ONOR. ROBERT ABELA: Allura xorta l-valur ta’ €1.2 miljun ħadthom iżjed. 

IS-SUR RAYMOND VELLA:  Le, mhux iżjed. 

ONOR. ROBERT ABELA: X’ippretendejt?  Li ma tħallasx taxxa wkoll? 

IS-SUR RAYMOND VELLA: Kemm għedtli li ġiet il-proprjetà ta’ Swieqi u ta’ San Ġwann? 

ONOR. ROBERT ABELA: Sempliċi, jien biċ-ċifri nitkellem. 
IS-SUR RAYMOND VELLA: L-ammont li deher fuq il-kuntratt qed ngħidlek. 

IĊ-CHAIRPERSON: Onor. Abela, nistgħu nirregolaw ftit kemm baqagħlna bżonn ħin f’din is-seduta? 

ONOR. JULIA FARRUGIA PORTELLI: Il-kuntratti ġġibhomlna trid biex narawhom. 

ONOR. ROBERT ABELA: Ħa nagħmillek riferenza għall-iskeda li ppreżenta l-Awditur Ġenerali. Sur Awditur, kemm kienu l-valuri tal-proprjetajiet, jekk jogħġbok? 

IS-SUR CHARLES DEGUARA: Skont hawnhekk kienu €2.465 miljun plus €1.806 miljun. 

IS-SUR RAYMOND VELLA: Kemm jiġu f’salt, jekk jogħġbok? 

IS-SUR CHARLES DEGUARA: Jiġu €4.3 miljun. 

ONOR. ROBERT ABELA: U taxxa kien hemm madwar €700,000, li minflok tħallset mis-Sur Vella, il-Gvern għamillu tpaċija. Hux hekk? 

IS-SUR CHARLES DEGUARA: Hekk hu. Sar offsetting. 

ONOR. ROBERT ABELA:  Mela naqblu li meta sar dak l-offsetting, minbarra l-€1.2 miljun iżjed li rċeviet Fekruna Ltd. f’valur ta’ proprjetà, kien fadal ftit aktar minn €21,000 li marru favur Fekruna Ltd. li mhux suppost marru favur Fekruna Ltd.  Issa inti, Sur Vella,  qed tgħid li dawn il-€21,000 ma tafx bihom. 

IS-SUR RAYMOND VELLA: Ma nafx, ma nistax… 

ONOR. ROBERT ABELA: Jien nimmaġina li qrajtu r-rapport tal-Awditur Ġenerali dwar il-proprjetà tiegħek li ġie ppubblikat fl-2017. 

IS-SUR RAYMOND VELLA: Iva, imma dawk il-€21,000 ma nistax nipplejsjahom. 

ONOR. ROBERT ABELA: X’jiġifieri ma tistax tipplejsahom? Għamel riferenza għalihom ukoll l-IAID… 

IS-SUR RAYMOND VELLA: Naf li kienu għamluli xi ċnus fuq l-artijiet li ħadt biex ipaċu xi ammont. 

ONOR. ROBERT ABELA: Imma dan li qed tgħid int ma joħroġx mill-kuntratt, m’għandux x’jaqsam. Jiġifieri inti ma tafx b’din is-somma ta’ €21,000 addizzjonali li inti mort minn fuq dwarha? 

IS-SUR RAYMOND VELLA: Le. 

ONOR. ROBERT ABELA: Mela jien se nagħmel insistenza mal-Lands Authority biex jiktbulek dwarha ħalli jinġabru dawn il-flus għax ma jistax ikun li jkollok… 

IĊ-CHAIRPERSON: Diġà kkonfermawlek li għadhom ma ġabruhomx u se jieħdu passi biex jiġbruhom. 

[bookmark: _GoBack]ONOR. ROBERT ABELA: Sur Vella, tgħidlix li ma tafx bihom. Jekk qrajt ir-rapport tal-Awditur Ġenerali, taf li din toħroġ ċar u tissemma darba, darbtejn, anke tliet darbiet. 

IS-SUR RAYMOND VELLA: Jien ħa niċċekkja l-kuntratt li għamilt jien, it-trading tagħha. 

ONOR. ROBERT ABELA:  Dan diġà għamluh l-IAID u l-Awditur Ġenerali u t-tnejn waslu għall-istess konklużjoni, u ċioè li €21,000 over and above il-€1.2 miljun minn fuq. Ħa nirriferik għall-paragrafu 16 tal-executive summary li hemm f’paġna 10 fejn qed jingħad: 

“The total tax and duty due, amounting to €721,544 exceeded the difference due to Fekruna Ltd by €21,119, resulting in an overpayment by Government in favour of Fekruna Ltd. This overpayment was in fact identified by the Internal Audit and Investigations Department (IAID) in its review of the contract. The NAO is of the opinion that Government should recoup the amount overpaid.”.

 Din is-somma lest li tħallasha lura lill-Gvern? 

IS-SUR RAYMOND VELLA: Jekk inhi dovuta nħallasha, imma rrid insib li hija dovuta. 

ONOR. JULIA FARRUGIA PORTELLI: Jiġifieri ma tiftakarx li kellek tħallasha? 

IS-SUR RAYMOND VELLA: Le.  U jekk hemm bżonn, nikkontestaha wkoll. 

IĊ-CHAIRPERSON: Jimporta tgħidulna kemm baqagħlkom mistoqsijiet?  Qed naqblu li x-xhud se jerġa’ jiġi darb’oħra? 

ONOR. JULIA FARRUGIA PORTELLI: Naqblu. Jista’ x-xhud iġib kopja tal-konvenji li għamel? 

ONOR. ROBERT ABELA: Tal-konvenji u tal-kuntratti finali. Kopji awtentikati, jekk jogħġbok. Ma nimmaġinax li m’għandekx kopja. 

IĊ-CHAIRPERSON: Jawtentikahom Dr. Borg Cole. 

IS-SUR RAYMOND VELLA: Mhux kollha għandi. 

ONOR. JULIA FARRUGIA PORTELLI: Jiġifieri ma kontx firmatarju f’kollha? 

IS-SUR RAYMOND VELLA: Le, għax meta tixtri, il-biċċa l-kbira n-nutar jagħtik kopja għax trid tħallsu, imma min ikun qed ibigħ mhux dejjem jieħu interess. 

ONOR. JULIA FARRUGIA PORTELLI: Meta begħt id-dar tiegħi riċentement irċevejt kopja. Kien fl-interess tiegħi li nitlob kopja. 

IĊ-CHAIRPERSON: Għandek ġimgħa ċans biex tiġborhom. Tajjeb jekk ikunu awtentikati minn Dr. Borg Cole? (Interruzzjonijiet) Onor. Abela, qiegħed tiddubita minn Dr. Borg Cole? Jien qed nipproponi dan biex ma jiġix hawnhekk bħal-lum ġimgħa… (Interruzzjonijiet) Ħa nkun prattiku, Onor. Abela. Jista’ jkun li jekk is-Sur Vella jew Dr. Borg Cole għandhom photocopy fil-file, f’ġimgħa jkun jista’ jġibhom, imma jekk irid joqgħod jiġri wara n-nutar, f’ġimgħa mhux se jġibhom. 

ONOR. ROBERT ABELA: Ħalli jġibilna l-kopji li għandu and we’ll take it from there. 


IĊ-CHAIRPERSON: Mela naġġornaw għal bħal-lum ġimgħa fis-2:30 p.m. bl-istess aġenda, bl-intiża li jkompli jixhed is-Sur Raymond Vella. Nirringrazzjakom. 

Fis-6:26 p.m. il-Kumitat aġġorna.

